
ÚTDRÁTTUR 

 

Í þessari rannsókn er umhverfi sviðslista á Fljótsdalshéraði skoðað og hver séu hugsanleg tækifæri  

fyrir atvinnusviðslistir á svæðinu. Rannsóknin byggir á viðtölum við fólk í stjórnsýslunni og  

sviðslistum bæði á svæðinu og annarsstaðar á landinu með áherslu á landsbyggðina. Eins skoðar 

höfundur menningarsamning Samtaka Sveitarfélaga á Austurlandi (SSA), Menningarmiðstöðvar 

Fljótsdalshéraðs (MMF) og Fljótdalshéraðs með Menningarstefnu ríkisins frá 2013 til hliðsjónar.  

Rannsóknin var eigindleg rannsókn þar sem þema greining var notuð til að greina niðurstöður 

viðtala. 

  

Rannsóknin leiddi í ljós að til að sviðslistir geti orðið að atvinnugrein á Fljótsdalshéraði þurfi að 

veita auknu fjármagni til lista á Austurlandi og að nauðsynlegt sé bæta úr aðstöðuleysi til sýninga 

og æfinga sviðslista. Eins kölluðu viðmælendur eftir stefnu til lengri tíma frá sveitarfélaginu 

varðandi sviðslistir og menningarstarf almennt.  Bæði ríki og bær hafa staðið við gerða samninga 

og jafnvel hefur sveitarfélagið gert meir en því ber skylda til en viðmælendur höfundar telja að 

skilningsleysis gæti varðandi þá staðreynd að sviðslistir eru kostnaðarsamari en aðrar listir. 

Samningur um Sóknaráætlun Austurlands milli SSA og ríkisins dugi því ekki til og þörf sé á 

hugarfarsbreytingu hjá yfirvöldum eigi sviðslistir að verða að atvinnugrein á Fljótsdalshéraði. 

Leiðrétting vegna verðlags- og launahækkana er talin nauðsynleg til að jafna hlut listastofnanna 

landsbyggðarinnar við stofnanir á höfuðborgarsvæðinu. 

 

Lykilorð: Sviðslistir, Fljótsdalshérað, Menning, Landsbyggð, Menningarsamningur. 

ABSTRACT 

 
 

Can performing arts become a profession in Fljótsdalshérað municipality in east Iceland? 

Individuals both working in performance arts and in the government where interviewed in order 

to find answer to this question. Essays on related topics and researches both done in Iceland and 

abroad where used for preparation and to reflect on the conclusions. The conclusion is that if 

performing arts are to become a profession in Fljótsdalshérað, the deficiency of satisfactory 

facilities must be dealt with and there needs to be a change in the government’s attitude towards 

founding arts in rural areas. Not only in east Iceland but for all rural areas in the island.  

 

For the purpose of this essay performing art is defined as theater, ballet, opera or other staged 

performance in front of or intended for audience. Professional performing arts is the field where 

one educated in arts, makes their living entirely or almost to entirely from performing arts. 

 

Keywords: Performing arts, culture in rural areas, arts founding, east Iceland. 

1. INNGANGUR 

 

 

Í kaflanum hér á eftir er lýsing á viðfangsefni rannsóknarinnar og aðdraganda hennar. Gerð er 

grein fyrir sviðslistum á Fljótsdalshéraði, bæði áhugaleikfélögum og atvinnuhópum, eins er 

stuttlega farið yfir stöðu sviðslista á landsvísu. Auk þess er skýrt frá rannsóknarmarkmiðum og 

rannsóknarspurningum og farið yfir tilurð Menningarmiðstöðvar Fljótsdalshéraðs og greint frá 

þeim ramma sem hún starfar innan En markmið þessarar rannsóknar er að skoða umhverfi 

sviðslista á Fljótsdalshéraði og hvort tækifæri séu fyrir hendi svo að sviðslistir verði að 

atvinnugrein innan sveitarfélagsins. Höfundur fer einnig yfir fræðilega nálgun, aðferðarfræði og 

helstu kenningar sem rannsóknin byggir á. Að lokum eru viðmælendurnir átta kynntir, færð eru 

rök fyrir vali á rannsóknarefni og stuttlega gert grein fyrir fræðilegu og hagnýtu gildi þess. 

 

Höfundur er leikari og leikstjóri sem ólst upp á Egilsstöðum. Vorið 2012 stóð til að stofna nýja 

stöðu við Menningarmiðstöð Fljótsdalshéraðs í samstarfi við Menntaskólann á Egilsstöðum, þessi 

nýja staða átti að sameina í eitt starf hlutverk starfsmanns Menningarmiðstöðvar Fljótsdalshérað 

með menntun í sviðslistum og leiklistarkennara við listnámsbraut menntaskólans. En þá var enginn 

starfsmaður við miðstöðina með sviðslistamenntun og verið var að koma á leiklistarlínu við 

listnámsbraut menntaskólans. Komið var að máli við höfund um stofnun þessarar stöðu, það sem 

vakti athygli höfundar þá, var að aldrei var minnst á atvinnusviðslistir í þessari vinnu. Fyrir utan 

að taka á móti sýningum frá atvinnuleikhópum annarsstaðar frá. Það þótti höfundi sem starfandi 

listamanni áhugavert og fór almennt að velta fyrir sér viðhorfi til atvinnulista á landsbyggðinni. 

Áherslan virðist oft einungis vera á áhugalist, sem er gott og gilt enda áhugaleiklist til dæmis oft 

nokkurs konar uppeldisstöð leikara og leikstjóra á Íslandi. En hvað tekur við eftir nám ef 

áhugasamur leikari ákveður að leggja fyrir sig leiklist sem atvinnu? Eru allir sviðslistamenn 

dæmdir til að starfa á höfuðborgarsvæðinu eða eru forsendur fyrir atvinnusviðslistir á 

landsbyggðinni? Þetta eru meðal annars þær spurningar sem vöknuðu við þessa vinnu. Tilgangur 

þessarar rannsóknar er að reyna svara þessum vangaveltum. Síðan höfundur hóf rannsókn sína 

hefur hann tekið við stöðu Forstöðumanns Menningarmiðstöðvar Fljótsdalshéraðs, MMF. 

1.1.  LÝSING Á VIÐFANGSEFNI 

 

Enska orðið amateur kemur úr frönsku og ítölsku amatore (ísl.elskandi) og latínu amare (ísl.að 

elska). Það sem kallað er á ensku „Amateur theater” er áhugaleikhús eða áhugaleiklist á Íslandi og 

þeir sem hana stunda áhugaleikarar. Í þessari ritgerð eru atvinnusviðslistir skilgreindar sem það 

starf sem fólk menntað í sviðslistum vinnur og  hefur atvinnu af. Til sviðslista geta talist leiklist, 

ópera, dans og gjörningar. 

 

Löng hefð er fyrir áhugaleikhúsi á Fljótsdalshéraði og  nokkrar tilraunir hafa verið gerðar til að 

reka þar atvinnuleikhús, en aldrei hefur verið rekið leikhús í atvinnuskyni til lengri tíma. Í 

Egilsstaðabók kemur fram að  Leikfélag Fljótsdalshéraðs, áhugafélag, var stofnað 1966 í kjölfarið 

á byggingu Valaskjálfar, félagsheimilis Egilsstaða og síðan hefur félagið næstum óslitið haft sína 

aðstöðu þar. Valaskjálf var miðstöð menningarlífs bæjarins og þar voru sýnd leikrit, haldnir 

tónleikar og skemmtanir, þegar Þjóðleikhúsið, Leikfélag Akureyrar eða önnur leikfélög komu 

austur var sýnt í Valaskjálf (Björn Vigfússon, 1997, bls. 174). Eftir að Valaskjálf var selt árið 1998 

til einkaaðila hefur menningarstarfssemi þar verið stopul, því er í raun ekkert hús á vegum 

sveitarfélagsins sem gæti talist sviðslistahús. Á heimasíðu Fljótsdalshéraðs birtist frétt þar sem 

sagt er frá því að þann 17. september, 2015 var gengið frá samningi milli Fljótsdalshéraðs, annars 

vegar og Leikfélags Fljótsdalshéraðs og Leikfélags Menntaskólans á Egilsstöðum hins vegar, um 

aðstöðu til sameiginlegra afnota fyrir leikfélögin. Þar með leystist úr brýnni þörf leikfélaganna 

fyrir rými til æfinga, félagsaðstöðu og munageymslu, ekki var gert ráð fyrir sýningaraðstöðu í 

rýminu (egilsstadir.is, 2015). Árin 1993 til 1997 starfaði útileikhúsið Hér fyrir Austan á 

Fljótsdalshéraði og setti upp austfirsk verk á hverju sumri á meðan það starfaði (islingua.is, 2015). 

Árið 1998 var Óperustúdíó Austurlands stofnað og starfaði til 2004 og stóð meðal annars fyrir 

sýningum í gamla Alþýðuskólanum á Eiðum. Alls setti Óperustúdíóið upp fimm verk á árunum 

1999 til 2003.  Síðasta sýning þess var samstarfsverkefni Óperustúdíós Austurlands og Íslensku 

Óperunnar, uppsetning á Carmen, eftir Bizet í Tónlistarmiðstöð Austurlands árið 2004 

(glettingur.is, 2004). 

 

Atvinnusviðslistahópar á Íslandi eru nánast allir starfandi á höfuðborgarsvæðinu (new.leikhopar.is, 

2015), aðeins tvö leikhús eru rekinn á landsbyggðinni. Annað er Leikfélag Akureyrar  sem er hluti 

af Menningarfélagi Akureyrar og nýtur stuðnings bæjarins í gegnum menningarsamning 

Akureyrar og ríkisins (mak.is, 2015). Hitt er Frystiklefinn eða The Freezer á Rifi sem er sjálfstætt 

starfandi leikhús í Snæfellsbæ. Frystiklefinn á Rifi er einnig farfuglaheimili og listsmiðja 

(thefreezerhostel.com, 2015). Á Ísafirði starfar auk þess atvinnuleikhópurinn Kómedíu Leikhúsið 

og stendur meðal annars fyrir Act Alone hátíðinni (komedia.is, 2015). 

 

Atvinnuleikhúsið Frú Norma var stofnað á Egilsstöðum sumarið 2006 og sýndi sitt fyrsta verk  

“Nátthrafnar” í gamla frystiklefa Sláturhússins. Frú Norma starfaði í þrjú ár, setti upp nokkrar 

sýningar, ferðaðist með barnasýningar og hélt leiklistarnámskeið. 

Árið 2013, starfaði Tilraunaleikhús Austurlands  sumarlangt á Egilsstöðum og setti upp  sýningu 

í júlí sama ár, sömuleiðis í frystiklefa Sláturhúsins (egilsstadir.is, 2015). 

 

Menningarmiðstöð Fljótsdalshéraðs er skilgreind sem menningarmiðstöð með áherslu á sviðslistir, 

samkvæmt menningarsamningi sveitarfélagsins Fljótsdalshéraðs, Menningarmiðstöðvar 

Fljótdalshéraðs og samtaka sveitarfélaga á Austurlandi, en þrátt fyrir það hefur miðstöðin enga 

eiginlega sýningaraðstöðu fyrir sviðslistir.   

 

Menningarmiðstöð Fljótsdalshéraðs (MMF) var stofnuð um mitt ár 2005 og er skrifstofa 

hennar og aðsetur í Sláturhúsi menningarsetri, að Kaupvangi 7 á Egilsstöðum. 

Menningarmiðstöð Fljótsdalshéraðs er ein af þremur menningarmiðstöðvum á Austurlandi, 

en hinar eru á Seyðisfirði (myndlist) og í Fjarðabyggð (tónlist) (austurbru.is, 2015). 

 

Með stjórn Menningarmiðstöðvar Fljótdalshéraðs fer menningarnefnd Fljótsdalshéraðs og er 

starfsmaður hennar Óðinn Gunnar Óðinsson, atvinnu-, menningar- og íþróttafulltrúi 

Fljótsdalshéraðs. Unnar Geir Unnarsson er forstöðumaður menningarmiðstöðvarinnar. Bæjarstjóri 

ræður í samstarfi við menningarnefnd forstöðumann til að sinna rekstri miðstöðvarinnar og hafa 

umsjón með Sláturhúsinu sem er meðal annars húsnæði miðstöðvarinnar. 

Hlutverk Menningarmiðstöðvar Fljótsdalshéraðs er að stuðla að og standa fyrir eflingu lista- og 

menningarstarfs á Fljótsdalshéraði með sérstakri áherslu á sviðslistir. Menningarmiðstöð 

Fljótdalshéraðs sinnir fræðslu- og þekkingaruppbyggingu og hefur frumkvæði að þróunarstarfi á 

sviði sviðslistar og allrar annarrar listar, sem nýtist fjórðungnum öllum. Menningarmiðstöðin 

stendur auk þess fyrir fjölbreyttu listsýningahaldi auk þess að aðstoða listamenn við ýmis verkefni, 

námskeið og fleira (egilsstadir.is, 2015). 

 

Við Menningarmiðstöð Fljótsdalshéraðs hefur verið lögð áhersla á að bjóða nemendum á grunn- 

og framskólastigi  af svæðinu til viðburða og þá einnig fræðslu um leið því mikilvægt hlutverk 

MMF er að kynna list fyrir ungu fólki. 

 

Ekki er hægt að finna neina aðra sambærilega menningarmiðstöð á landinu, þar sem 

menningarsamningar hvers landshluta eru sértækir fyrir hvert og eitt svæði. Illmögulegt er einnig 

að bera saman Menningarmiðstöð Fljótsdalshéraðs við aðrar miðstöðvar innan fjórðungsins sem 

einnig  fá  rekstrarfé í gegnum sóknaráætlun Austurlands. Skaftfell á Seyðisfirði, 

myndlistarmiðstöð Austurlands, er sjálfseignastofnun og er ekki bundin samþykktum 

sveitarfélagsins öðrum en þeim sem teknar eru fram í menningarsamningum. Aftur á móti, þá er 

Tónlistarmiðstöð Austurlands rekin í Kirkjumiðstöðinni á Eskifirði og veitir presturinn á Eskifirði 

henni forstöðu. (Signý Ormarsdóttir, símtal, 30. mars 2015). 

 

Ekki er meiningin að skoða Menningarmiðstöð Fljótsdalshéraðs sérstaklega heldur telur höfundur 

rétt að greina frá hlutverki hennar og umhverfi í ljósi þeirrar skilgreiningar sem miðstöðin hefur, 

samkvæmt menningarsamningum. Nánar er fjallað um hlutverk miðstöðvarinnar í kafla um 

menningarsamninginn hér á eftir.  

1.2.  RANNSÓKNARSPURNINGAR OG RANNSÓKNARMARKMIÐ 

 

Markmið þessarar rannsóknar að komast að því hvort atvinnulist geti þrifist á landsbyggðinni, 

nánar tiltekið, hvort forsendur séu fyrir atvinnusviðlistir á Fljótsdalshéraði. Spurningarnar eru 

eftirfarandi, aðalspurning og undirspurning. 

 

1) Hvert er umhverfi sviðslista á Fljótsdalshéraði? 

 

2) Hver eru hugsanleg tækifæri fyrir atvinnusviðslistir á Fljótsdalshéraði? 

 

Tilgáta höfundar er að þrátt fyrir áhuga í sveitarfélaginu svo sem meðal stjórnenda 

Menningarmiðstöðvarinnar, menningarfulltrúa og listamanna,  hafi pólitík hingað til staðið í 

veginum fyrir því að lausn sé fundin á aðstöðuleysi til sviðslista.  Höfundur telur að aðstaða til 

sýninga og æfinga sé grundvöllur þess að sviðslist geti blómstrað á Fljótsdalshéraði, hvort sem það 

er atvinnu- eða áhugalist.  

 

 

1.3.  FRÆÐILEG NÁLGUN, HELSTU KENNINGAR  

 

Í rannsókninni er leitaðist við að nálgast viðfangsefnið út frá eiginlegum rannsóknaraðferðum. 

Bæði er notast við viðtöl og þau borin saman við önnur gögn og einnig fór fram tilviksrannsókn 

þar sem umhverfi Menningarmiðstöðvar Fljótdalshéraðs var skoðað. Umhverfi miðstöðvarinnar 

er fyrst og fremst þeir samningar sem hún er aðili að og samþykktir um starfsemi hennar. 

Grundvöllur fyrir atvinnusviðslistir er skoðaður bæði út frá menningarlegum og hagfræðilegum 

ávinningi. Viðtöl voru tekin við sviðslistafólk sem starfar á landsbyggðinni og fólk sem vinnur í 

stjórnsýslunni bæði á sveitarstjórnarstiginu og hjá ríkinu.  

 

Tilviksrannsókn er hér skilgreind á eftirfarandi hátt: 

 

Rannsókn á ákveðnu tilviki eða tiltölulega einangruðu og vel skilgreindu kerfi. Það má 

skoða það sem hluta af stærri heild eða fyrirbæri. sérstaklega valin og fókus 

rannsóknarinnar því þröngur. Gögnum er safnað með beinum athugunum, en einnig má 

styðjast við önnur gögn. Gögnin eru greind til að setja hlutinn í stærra samhengi þannig að 

draga megi almennari ályktanir af rannsókninni (mennta.hi.is, 2015).  

 

Erfitt reyndist að finna innlendar rannsóknir sem tengdust efni rannsóknarinnar með beinum hætti. 

Hins vegar hafa margar rannsóknir verið gerðar erlendis og má þar nefna rannsókn Ann Markusen 

(2006), sem er prófessor og stjórnandi starfshóps um iðnaðar- og  svæðisbundna hagfæði við  

Humphrey alþjóðastofnunina við Háskólann í Minnesota (e. Director of the Project on Regional 

and Industrial Economics at the Humphrey Institute of Public Affairs at the University of 

Minnesota). Þessi rannsókn var kynnt sem gestarannsókn á vinnustofu um þau tækifæri og ögranir 

sem mæta skapandi hagfræði á strjálbýlum svæðum, (e. Opportunities and Challenges Facing the 

Rural Creative Economy). Rannsóknin nefnist Notkun grunnkenninga um uppbyggingu: Aðlögun 

að menningarhagfræði í dreifbýli (e. A Consumption Base Theory of Development: An 

Application to the Rural Cultural Economy). Þó nokkuð sé liðið síðan rannsóknin var gerð og 

margt vonandi breyst til hins betra í viðhorfi til gildis menningar og lista og almennrar 

viðurkenningar á menningarhagfræði, þá greinir höfundur samhljóm við umfjöllunarefnið. Einnig 

má benda á rannsókn  Andrínu Guðrúnar Jónsdóttur (2011), sem nefnist Hvernig er list og 

menningarstefnumótun nýtt til uppbyggingar: Hvað getur listin gert fyrir samfélagið og hvernig 

er verið að nýta menningarstefnumótun á Íslandi til uppbyggingar í samanburði við hinn vestræna 

heim? frá árinu 2011 sem fjallað verður um hér að neðan.  Niðurstöður þessara tveggja ritgerða 

má nýta sérstaklega til að varpa ljósi á fjárhags- og samfélagslegt gildi og eða virði menningar og 

lista. Fjallað er nánar um hugtakið virði seinna í ritgerðinni í umfjöllunum um menningarhagfræði.   

Í rannsókn sinni rökstyður Markusen (2006) að innri vöxtur sé forsenda á útflutningi á vöru og 

þjónustu, en einnig að neytendur og ytri markaður hafi hvetjandi áhrif. Sérstaklega í minni bæjum 

og í dreifbýli. Fjárfestingar í heimabyggð geti hvatt íbúa til að versla og nota frekar þjónustu í sínu 

nærumhverfi. Ásamt því að draga að nærsveitunga og ferðamenn og þannig endurvekja líf í 

miðbæjum og þéttbýliskjörnum. Markusen (2006) leggur fram neytendabyggða kenningu og sýnir 

fram á hvernig fjárfesting í menningu og listum stuðlar að samfélagslegum vexti og uppbyggingu 

í dreifbýli og minni bæjum.  Hún leggur áherslu á listamenn og störf þeirra sem hvata. Þrjár 

tegundir af  fjárfestingum í listum og menningu eru kynntar, menningarmiðstöðvar, 

heimili/vinnustofur og einnig sviðslista aðstaða og útskýrðar með raundæmum frá starfandi 

stöðvum í minni bæjum og dreifbýli.  

 

Að lokum kemur fram í rannsókninni að „ Í nýlegri rannsókn á áhrifaþáttum á vöxt lítilla og 

meðalstóra borga byggir sviðsmyndin á mælingum á hefðbundnum innviðum samfélagsins, sem 

sagt menntun, og fjórum lífsgæðastöðlum: hitastigi, úrkomu, tíðni innbrota og þjófnaði. Aldrei er 

minnst á menningu eða listir“ (Erickcek and McKinney 2004, 21).  Þetta segir Markusen ekki vera 

óalgengt en hún vonar að ný kynslóð sviðsmynda muni bæta niðurstöður þessara rannsókna 

(Markusen, 2006) 

 

1.4. KYNNING Á AÐFERÐAFRÆÐI RANNSÓKNAR 

 

Eins og greint er frá hér að ofann þá nefnist sú aðferð sem notast verður við í þessari rannsókn, 

eigindleg rannsókn (e.qualitative research). Öflun upplýsinga um skynjun fólks á umhverfi þess 

og túlkun þess á aðstæðum eru eigindlegar rannsóknir. Hægt er að fylgjast með fólki í daglegu 

umhverfi þeirra eða taka við það viðtöl. Þá eru spurningarnar ekki á stöðluðu formi heldur er lögð 

áhersla á að fá viðmælanda til að lýsa reynslu sinni og upplifun. Eigindlegar rannsóknaraðferðir má 

rekja til kenninga og hugmynda þar sem áhersla er lögð á að rannsakandinn sjálfur er virkur 

túlkandi aðstæðna. Því athafnir fólks er aðeins hægt að útskýra með því að safna upplýsingum um 

þann skilning sem það leggur í aðstæður sínar og reynslu. Aukin heldur er félagslegur veruleiki 

ekki stöðugur og túlkun því alltaf háð breytilegum aðstæðum og samhengi.  

Þannig eru þemu eða hugtök frekar en tölulegar upplýsingar útkoma eigindlegra rannsóknaaðferða. 

Þar er því lýst sem er sameiginleg upplifun eða túlkun mismunandi einstaklinga eða hópa 

(mennta.hi.is, 2015). 

 

Viðmælendur: 

 

Signý Ormarsdóttir, verkefnastjóri hjá Austurbrú. 

Halldór Warén, fyrrverandi forstöðumaður Menningarmiðstöðvar Fljótsdalshéraðs. 

Gunnar I. Gunnsteinsson, framkvæmdastjóri Menningarfélags Akureyrar. 

Karitas H. Gunnarsdóttir, skrifstofustjóri Skrifstofu Menningarmála hjá Menntamálaráðuneytinu 

Kári Viðarsson, leikhússtjóri Frystiklefans á Rifi. 

Halldóra M. Pétursdóttir, stofnfélagi og leikkona hjá Frú Norma. 

Pétur Ármannsson, leikari/leikstjóri hjá Tilraunaleikhúsi Austurlands. 

Sigrún Blöndal, formaður Samtaka Sveitarfélaga á Austurlandi. 

 

 

1.5.  RÖKSTUÐNINGUR FYRIR VALI Á VIÐFANGSEFNI 

 

Eins og áður hefur komið fram er Menningarmiðstöð Fljótsdalshéraðs skilgreind sem miðstöð 

sviðslista á Austurlandi samkvæmt Menningarsamningi Samtaka sveitarfélaga á Austurlandi 

(SSA), Menningarmiðstöðvar Fljótsdalshéraðs og Fljótdalshéraðs. Þrátt fyrir það eru engin gögn 

sem sýna fram á að sviðlistum sé gert sérstaklega hátt undir höfði á Fljótsdalshéraði umfram önnur 

sveitarfélög almennt á Austurlandi. Þó ber að nefna Þjóðleik sem er samstarf Þjóðleikhússins og 

menningarmiðstöðvarinnar, en markmið verkefnisins er meðal annars að efla leiklist á 

landsbyggðinni, vekja áhuga ungs fólks á leiklist og efla læsi þess á listformið, einnig að miðla 

fagþekkingu leikhússins til leikhúsáhugafólks (leikhusid.is, 2015). Þjóðleikur var fyrst haldin 2009 

og er orðinn reglulegur viðburður í leiklistarlífi ungmena á Austurlandi. Eins hefur Fljótsdalshérað 

nýlega eins og áður kom fram gert samning við Leikfélag Fljótsdalshéraðs og Leikfélag 

Menntaskólans á Egilsstöðum um lán á húsnæði undir starfssemi félagana, endurgjaldslaust 

(egilsstadir.is, 2015). 

Fjallað verður nánar um mikilvægi hagrænna áhrifa lista hér á eftir, en  að svo stöddu er látið nægja 

að benda á skýrslu sem unnin var af Colin Mercer, Tómas Young og Dr. Margrét Sigrúnu 

Sigurðardóttur, lektor við viðskiptafræðideild Háskóla Íslands og forstöðumann 

Rannsóknarmiðstöðvar skapandi greina, árið 2010. En þar kemur fram í formála Önnu Hildar 

Hildibrandsdóttur, framkvæmdastjóra ÚTÓN að atvinnuvegurinn skapandi greinar velti þá að 

minnsta kosti um 189 milljörðum króna á ári og skapaði nær10.000 störf. (islandsstofa.is, 2015).  

  

Um hlutverk afþreyingar og lista hefur verið deilt þegar kemur að því að mæla lífsgæði. Höfundur  

vill í því samhengi ítreka niðurstöður rannsókna Andrínu Guðrúnar Jónsdóttur (2013) og Ann 

Markusen (2006)  sem fjallað verður frekar um hér á eftir.  

Fljótsdalshérað er bundið samningi við  Samtök Sveitarfélaganna á Austurlandi að sinna 

sviðslistum sérstaklega, en ljóst er að mörg tækifæri eru enn ónýtt, þrátt fyrir tilraunir 

grasrótarinnar til að skapa sér lifibrauð innan sveitarfélagsins og sóknarfærin eru mörg (Signý 

Ormarsdóttir, símtal, 30. Mars 2015). 

 

Fræðilegt framlag þessa verkefnis er að leggja grunn að frekari rannsóknum á liststarfssemi á 

landsbyggðinni og atvinnuuppbyggingu almennt. Höfundur telur líklegt að verkefni líkt og þetta 

muni skilja eftir fleiri spurningar en svör, til dæmis áhrif pólitíkur á ákvarðanir í menningarmálum 

hinna dreifðari byggða. Vonandi verður hagnýtt gildi verkefnisins það að niðurstöðurnar verði 

sviðlistahópum eða sveitarstjórnum leiðarljós til samvinnu og lausnar á skorti á aðstöðu til 

sviðslista á Fljótsdalshéraði. 

 

 

1.6. UPPBYGGING RITGERÐAR 

 

Uppbygging þessarar ritgerðar er nokkuð hefðbundin. Að loknum inngangi hér að ofan í kafla eitt 

er farið í fræðilegan bakgrunn ritgerðarinnar í kafla tvö,  í sögulegu ágripi er farið í grófum dráttum 

yfir upphaf leiklistar á Íslandi og þá á Fljótsdalshéraði sérstaklega. Þar á eftir er fjallað um skyldar 

ritgerðir og opinbera samninga sem höfundur styðst við, eins fjallar höfundur stuttlega um 

menningarhagfræði. Kafli þrjú er aðferðarfræðikafli ritgerðarinnar en þar er gert grein fyrir 

viðmælendum, sagt frá hönnun og nálgun á rannsókninni sem og rannsóknaraðferð. Í kaflanum er 

aukinheldur greint frá framkvæmd rannsóknarinnar og aðgengi að gögnum. Þar á eftir kemur 

umfjöllun um greiningu ganga og réttmæti og áreiðanleika rannsóknarinnar. Að lokum er farið yfir 

stöðu höfundar sem rannsakanda innan rannsóknarinnar og siðferðileg álitamál. Kafli fjögur 

samanstendur af niðurstöðum og samantekt þar sem niðurstöður viðtala og þeirra gagna sem greind 

hafa verið eru borin saman. Að lokum eru umræður og ályktanir, í kafla fimm er tekið saman 

meginefni ritgerðarinnar og gert grein fyrir helstu niðurstöðum. Sjötti kafli hefur að geyma lokaorð 

höfundar.  

 

Í lok hvers kafla  er erindi úr ljóði Tómasar Guðmundssonar, Forljóð sem hann flutti við  vígslu 

Þjóðleikhúss 20. apríl 1950. 

Að ljósum morgni, er hljóður gengur hjá 

og heilsar ungri þjóð í vorsins nafni, 

er Ísland risið hátt af svölum sjá. 

Það siglir hvítum jöklum dægrin blá, 

með sólskinshaf og sumar fyrir stafni. 

Og eins og hjúpi horfin dýrðarsýn 

í helgum ljóma kornung jörðin skín. 

Hún gengur fram og fyllir sviðið auða 

þeim fögnuði, sem rís gegn harmi og dauða. 

  

Því skal hér einnig vorið koma við. 

Hér vígir Ísland fyrsta sumardegi 

þá ungu list, sem eftir stundarbið 

fer eldi logans helga um þetta svið, 

og lifa mun, þótt menn og stefnur deyi. 

Og vit að sá, er fyrstur hingað fer, 

í fylgd með gömlu vori kominn er. 

Því það er tvítugt skáld og skólapiltur,  

sem skal hér fyrstur allra verða hylltur.    

(Tómas Guðmundsson) 

2. FRÆÐILEGUR BAKGRUNNUR 

  

Þessi kafli hefst á sögulegu ágripi þar sem farið er yfir upphaf leiklistar á Íslandi almennt og þá 

sérstaklega á Fljótsdalshéraði. Hér er farið yfir þær ritgerðir og rannsóknir sem stuðst er við, bæði 

innlendar og erlendar. Höfundur fer stuttlega yfir kenningar um menningarhagfræði og 

menningarstefnu auk þess að kynna þá menningarsamninga sem Fljótsdalshérað og 

Menningarmiðstöð Fljótsdalshéraðs eru aðilar að. Að lokum er horft til annarra landshluta og  

umhverfi sviðslista þar skoðað. 

 

  

2.1 Sögulegt ágrip 

 

Sviðslistir eiga sér ekki langa sögu hér á landi miðað við önnur lönd Evrópu. Hægt er að rekja 

þróun vestrænnar leiklistar og leikritunar allt aftur til Forn-Grikkja. Aristóteles, gríski 

heimspekingurinn sagði:  „Eftirhermur [eru] manninum eðlilegar frá blautu barnsbeini, og menn 

eru frábrugðnir öðrum lífverum að því leyti, að þeir hafa mesta hermihvöt“ ( þýð. Kristján Árnason, 

1976, bls. 37). Um uppruna grískar leiklistar er ekki vitað með vissu en sennilega varð hún til um 

miðja 6. öld f.Kr. Leikritum Grikkja má skipta í þrjá flokka flokka:  

 

 Harmleiki 

 Bukkaleiki/Satýrleiki  

 Skopleiki.  

 

 Aristóteles taldi að uppruna harmleikja væri að finna í söng forsöngvara í blótsöngvum 

(diþyrambos), sem voru kórsöngvar sungnir til heiðurs Díonýsosi. En hann taldi að uppruna 

skopleikja mætti rekja til söngva þeirra sem fóru fyrir svokölluðum völsasöngvum en það voru 

söngvar sungnir í nokkurs konar skrúðgöngu í kjölfarið á eftirlíkingu af stórum getnaðarlimi til 

heiðurs Díonýsosi. 

Ekki hafa fundist neinar heimildir um þannig skrúðgöngur eða skopleiki hér á landi. Þeir sjónleikir 

sem settir voru upp í Hólavallarskóla í Reykjavík á síðasta áratugi 18.aldar eru gjarnan taldir 

upphaf íslenskrar leiklistarsögu. Árið 1786 þegar prestaskólinn í Skálholti var fluttur til 

Reykjavíkur, fóru nemendur, allt drengir, að setja upp leiksýningar. Þann 14. janúar árið 1854 var 

danski gamanleikurinn Pak frumsýndur í Reykjavík, leikurinn var fluttur á íslensku í þýðingu Jóns 

Guðmundssonar ritstjóra ásamt Benedikt Gröndal og sr. Magnúsi Grímssyni. Sýningin er einn af 

áföngum leiklistarsögunnar því þá var almenningi í fyrsta skipti boðið að kaupa miða, svo vitað 

sé. Sýningar skólapiltanna höfðu fram að því aðeins verið fyrir boðsgesti, þó að reyndar hafi það 

komið fyrir að almenningur væri boðin velkomin og sýningarnar þá  opnar öllum (leikminjasafn.is, 

2014). Það var svo árið 1923 var samþykkt að setja á skemmtanaskatt sem skyldi renna til 

byggingar Þjóðleikhús. Íslenska þjóðin þurfti þó bíða  í tæpa þrjá ártugi eftir opnun leikhússins, en 

Þjóðleikhúsið var opnað 20. apríl, 1950. Af því tilefni sagði Vilhjálmur Þ. Gíslason, formaður 

þjóðleikhúsráðs: 

 

Það er ekki hægt að hætta að halda uppi list og fræðum án þess að bíða tjón á sál sinni. Það 

er sjálfsagt að stilla í hóf greiðslum og varna sóun, en það er ekki hægt að hætta að styrkja 

ríflega listir og menntir. Dýrtíðin er stutt, en listin er löng. Erfiðleikarnir eru él eitt, en 

sólskin þeirrar gleði og göfgi, sem fólgin er í listum og vísindum og í einföldu lífi fólksins, 

við kvæði og sögur og leiki, er varanlegt gildi  (leikhusid.is, 2015). 

 

Leikfélag Fljótsdalshéraðs hefur starfað síðan 1966 eins og áður hefur komið fram og Leikfélag 

Menntaskólans á Egilsstöðum frá því um það bil 1986 en engar heimildir er að finna um hvenær 

félagið tók fyrst til starfa. Vert er að minnast á Óperustúdíó Austurlands sem starfaði á tímabilinu 

1999-2004 (egilsstadir.is, 2015). Aldrei hefur atvinnudanshópur starfað á Fljótdalshéraði, hvorki í 

lengri eða styttri tíma. 

2.2 Austfjarðaþokan 

 

Margt býr í þokunni er heiti lokaverkefnis Vilhjálms Hjálmarssonar (2011) til MA prófs við 

Háskólann á Bifröst frá árinu 2011. En  þar fjallar Vilhjálmur (2011) um hvernig félagslegt og 

hagrænt virði hefur verið metið í sambandi við menningarsamning Samtaka Sveitarfélaga á 

Austurlandi og ríkisins. Forsaga og tildrög samningsins eru skoðuð, innihald hans greint auk þess 

það árangursmat sem framkvæmt hefur verið í tvígang er greint. Rannsókn Vilhjálms (2011) er 

þátttökurannsókn (e. action research) einnig þekkt sem breytinga- eða starfendaleg rannsókn, þar 

sem höfundur skoðar eigið starfsumhverfi.  

 

Hann byggir niðurstöður sínar á djúpviðtölum sem tekin voru við Karitas H. Gunnarsdóttur hjá 

mennta- og menningarmálaráðuneytinu og Signýju Ormarsdóttur, menningarfulltrúa Austurlands, 

auk fyrrnefndrar greiningar á samningnum og árangursmati. Einnig byggir Vilhjálmur (2011) á 

eigin reynslu við störf tengdum leikhúsi og kvikmyndum, meðal annars á Fljótsdalshéraði. Helstu 

niðurstöður Vilhjálms sem höfundur telur eiga erindi við gerð þessarar ritgerðar eru að þótt að 

útlitið virðist svart  „…búi margt í þokunni“ (Vilhjálmur Hjálmarsson, 2011, bls. 91) og ekki allt 

slæmt. Vilhjálmur segir það skila litlu að bíða eftir breytingum heldur verði að þrýsta á stjórnvöld, 

því það sé  hlutverk stjórnvalda að vísa veginn. Hann kallar eftir opinni umræðu um virði og tilgang 

listarinnar og vill að stjórnvöld leiði þá umræðu og styðji. Á viðmælendum Vilhjálms (2011) á 

sveitarstjórnarstiginu má gæta þó nokkrar þreytu gagnvart ríkinu, sem höfundur hefur líka greint í 

þeim viðtölum sem hann hefur átt. Bæði er þá átt við stefnubreytingar eða stefnuleysi og vanefndir 

á gefnum loforðum. 

 

2.3 Menningarhagfræðin 

 

Höfundur vill benda á rannsóknir Dr. Ágústs Einarssonar á menningarhagfræði vegna skrifa 

Vilhjálms (2011) um mat á virði menningar og lista.  Menningarhagfræði er  skilgreind sem 

undirgrein hagfræðinnar sem horfir meira til félagslegra og samfélagslegra þátta en hagfræði eins 

og hún var stunduð langt framan af 20. öldinni (Throsby, 2004). Verðleikavörur eða verðleikagæði 

(e. merit good) er hugtak innan hagfræðinnar sem haft er um tilteknar vörur og þjónustu í 

efnahagslífinu. Slík gæði eru almennt talin auðga samfélagið og gefa af sér ávinning sem mælist 

ekki endilega í verði þeirra. Hagfræðingar hafa þó litið til þeirra í sambandi við annað virði en hins 

peningalega, sem einhvers konar viðbót við hefðbundna kostnaðar/ábata greiningu. Slíkar 

rannsóknir taka mið af löngunum fólks, tíma, smekk, virði, fagurfræðilegu gildismati og 

takmarkandi skorðum á borð við tekjur og verð (Frey, 2003). Verðleikavörur eða 

menningarframleiðslu má skilgreina sem vörur með þar til gert umframvirði sem endurspeglast í 

vali einstaklingsins. Grunnurinn byggist á kostnaði og ábata en virði er bætt við með tilliti til 

varanna. Hugmyndir um verðleikavörur krefjast því þess að hagfræðiramminn taki annars konar 

virði en það peningalega til greina (Cowen, 2006). Stundum njóta slíkar vörur og þjónusta 

takmarkaðrar eftirspurnar og því á markaðurinn erfitt með að sjá einn um framboð þeirra. Dæmi 

um slíkt eru opinber söfn eins og til dæmis Þjóðminjasafn  Íslands sem byggir sinn starfsgrundvöll 

á opinberu fé. Sinfóníuhljómsveit Íslands er kostuð af ríkinu af langstærstu leyti, en langflest 

vestræn ríki taka þátt í kostnaði sinfóníuhljómsveita líkt og safna í formi styrkveitinga (Ágúst 

Einarsson, 2012). Til dæmis var framlag menningar til landsframleiðslu árið 2012 um fjögur 

prósent. En landsframleiðsla er verðmætasköpunin í hagkerfinu. Sama ár lagði sjávarútvegurinn 

fram ellefu prósent til landframleiðslu en landbúnaður eitt prósent. Fjármála- og 

vátryggingastarfsemi um átta prósent og tónlist um eitt prósent (Ágúst Einarsson, 2012).  

 

Af þessum upplýsingum má álykta að menning er gild atvinnugrein og hlýtur að teljast mikilvæg 

stoð í atvinnulífi hvers samfélags, hvort sem er í þéttbýli eða í strjálbýli.   

 

 

2.4 Listir og menning 

 

Andrína Guðrún Jónsdóttir (2011) fjallar um list og menningu sem afl til uppbyggingar, í ritgerð 

sinni til MA gráðu í menningarstjórn við Háskólann á Bifröst frá 2011. Þó efni ritgerðarinnar sé 

almennt og sviðið opið, þá telur höfundur efnið eiga við það umfjöllunarefni sem hér er tekið fyrir.  

Andrína (2011) segir að í list sé fólgin kraftur sem nýta megi til uppbyggingar. Í útdrætti 

ritgerðarinnar segir að til þess að skilja betur hvernig það afl sé nú þegar notað þá: 

 „ … er skoðað hvernig yfirvöld nýta listir sem lið í heildaruppbyggingu í gegnum mótun 

menningarstefnu annarsvegar og hinsvegar skoðað hvernig listamenn hafa nýtt list sem 

uppbyggingarafl“ (Andrína Guðrún Jónsdóttir, 2011, bls. 7). 

 

Andrína (2011) segir að birting þess hvernig list er nýtt sem uppbyggingarafl sé fjölþætt. 

Niðurstaða hennar er meðal annars að þegar list og menningarstefna eru notaðar til uppbyggingar 

séu möguleikarnir fleiri en hætturnar. Hún segir að áhrif lista geti bæði verið jákvæð og neikvæð, 

listir séu vissulega tjáningarform en list sé líka sköpun. Andrína (2011) leggur þó áherslu á 

jákvæðu áhrifin. List má nota með fjölbreyttum tilgangi og í þeim sé fólgin næring sem er 

mikilvæg en torvelt að henda reiður á eða mæla. Hún segir að skilgreiningar á hvað felist í mótun 

menningarstefnu hafi verið óljós hér á landi. Því ef skilgreiningin sé of grunn, geti það orðið til 

þess að umræðan um menningarstefnu verði byggð á vanþekkingu og misskilningi. Hún segir að 

líkt og listin sé mótun stefnu tæki til uppbyggingar. Andrína (2011) skoðar í því samhengi hvernig 

menningarstefna er mótuð á íslandi og ber saman við kenningar erlendra fræðimanna sem hafa 

verið leiðandi í fræðunum. Svo sem Abreu, Currid, Florida, Landry, Pink. En kenningum þeirra 

safnar hún saman og „… leitast við að skilja í hverju hin fræðilega umræða um gildi lista, 

menningar, menningarstefnumótunar hefur falist undanfarin ár“ (Andrína Guðrún Jónsdóttir, 

2011, bls. 7).  Andrína (2011) segir að lokum í niðurstöðum sínum: 

 

Straumar í menningarstefnumótun til uppbyggingar hafa skilað sér hingað að mjög litlu 

leyti. Hér skortir almennt fræðilegan og faglegan bakgrunn í þá stefnumótunarvinnu sem 

þó hefur verið lagt í og almenna umræðu um gildi lista. Leita má meira til fagfólks til að 

halda utanum stefnumótunarferlið, og fá til vinnunnar margar stéttir þannig að það verði 

kröftugt og „lifandi“ ferli sem felst í að eygja tækifæri og skapa kröftugt og lifandi lista- 

og menningarlíf sem hefur margvísleg eftirsóknarverð áhrif. List er meðal annars tæki til 

að skapa líf og gleði, fegurð og samræmi, skilning og sátt. Hún er góð gjöf þegar hún er 

nýtt þannig. Menningarstefnumótun er góð gjöf þegar hún er nýtt í þeim tilgangi að gefa 

gott líf í gleði (Andrína Guðrún Jónsdóttir, 2011, bls.129).   

 

Eva Björk Káradóttir (2013) fjallar um Jasshátíð Egilsstaða í lokaverkefni sínu til MA prófs í 

Menningarstjórnun frá Háskólanum á Bifröst frá 2013.  Eva Björk (2013) segir meðal annars í 

útdrætti að markmið ritgerðarinnar „var að rannsaka markmið, áhrif og framkvæmd Jasshátíðar 

Egilsstaða á Austurlandi og greina hvernig hún stendur samanborið við aðrar íslenskar 

tónlistarhátíðir á samkeppnismarkaði“ (Eva Björk Káradóttir, 2013, bls. 1). Ástæðan fyrir vali Evu 

Bjarkar (2013) var dvínandi aðsókn að hátíðinni og vildi hún komast af hverju það stæði og hvað 

væri hægt að gera til að snúa þessari þróun við. Þó tónlist flokkist ekki beint undir sviðlistir, finnst 

höfundi rétt að leggja þessa rannsókn til grundvallar á athugun á aðsókn og áhrifum hátíða á lítil 

samfélög. Ákveðinn samhljóm má greina á rannsókn Evu Bjarkar (2013) og Andrínu (2011). Til 

grundvallar framkvæmdi Eva Björk (2013) tilviksrannsókn, þar sem hún safnaði og greindi gögn 

tengd Jasshátíð Egilsstaða á Austurlandi. Þá  greiningu var hún svo saman við fræðilegan grunn 

viðburðastjórnunar og óháðar rannsóknir bæði innlendar og erlendar. Niðurstöður þessa 

samanburðar Evu Bjarkar (2013), segir „ … leiddi í ljós að núverandi ástand hátíðarinnar uppfyllir 

vissar kröfur sem til hennar eru gerðar. Hátíðin hefur alla tíð unnið að því að efla grasrót 

tónlistarmenningar Austurlands og það hlutverk samræmist áherslum menningarstefnu 

fjórðungsins“ (Eva Björk Káradóttir. 2013, bls. 1)  

 

Tónlistahátíðir voru sérstaklega skoðaðar í rannsókn sem Austurbrú var aðili að og var meðal 

annars framkvæmd á Austurlandi. En allir þátttakendur í rannsókninni voru íbúar á  svokölluðum 

jaðarsvæðum í  alls þremur löndum. Bornholm í Danmörku, Suðurey í Færeyjum og Vesterålen í 

Noregi, auk Austurlands. Sérstaklega voru skoðaðar hátíðir sem voru haldnar að frumkvæði 

brottfluttra íbúa af svæðunum, til að meta áhrif og virði brottflutts fólks, Bræðslan á Borgarfirði, 

Eistnaflug í Neskaupstað, LungA á Seyðisfirði og Sviðamessan á Djúpavogi. Þessar 

tónlistarhátíðir eiga það allar sameiginlegt að brottfluttir annaðhvort standa fyrir þeim og 

skipuleggja að öllu leyti eða í það minnsta spila stórt hlutverk við undirbúning þeirra og 

framkvæmd. Rannsóknin leiddi í ljós að hátíðirnar eru einstaklega öflugt innlegg í félagslíf, 

menningu og til ferðamennsku á svæðunum þar sem þær eru haldnar. Því má álykta að framlag 

brottfluttra íbúa sé mikilvægt fyrir svæðin á Austurlandi sem til athugunar voru. Niðurstöðurnar 

má nýta sem innlegg í stefnumótun og áætlanagerð á jaðarsvæðum og til að benda á mikilvægi 

þess að hlúa vel að ungmennum og mynda sterkja tengsl þeirra við sína heimbyggð (austurbru.is, 

2015).  

Enn fremur að veita þurfi brottfluttum tækifæri til að viðhalda tengslum og leggja sitt af 

mörkum án þess endilega að flytja til baka. Í því liggur mikill mannauður sem jaðarbyggðir 

geta nýtt sér, ekki aðeins í tónlist heldur einnig í öðrum listgreinum svo sem sviðslistum 

(austurbru.is, 2015). 

 

Í ritgerð sinni skoðar Andrína (2011) bæi og borgarhluta sem menningarstefna hefur verið nýtt til 

uppbyggingar, bæði hér heima og erlendis. Í samantekt hennar úr þeim kafla kemur fram að meðal 

annars hafi borið á að stolt íbúa hafi aukist af sinni heimabyggð og nærumhverfi. 

 

Þó hér sé ekki gerð heildarúttekt á þessum dæmum, má finna í þeim sameiginlega þætti… 

…sumstaðar kemur stolt yfir þeim ávinningi sem hefur á áunnist beint fram eins og í 

Kópavogi, Garði og Oxford en óbeint í ýmsu því sem greina má í umfjöllun um Glasgow, 

Berlín og Emcher…  Stolt tengist ánægju yfir jákvæðri athygli, vel unnu verki. Virði þess 

er erfitt að mæla. Aukin áhersla á menningu yfirleitt í för með sér aukinn 

ferðamannastraum, aukið líf, fleiri tækifæri til að hittast og eiga ánægjulega stund (Andrína 

Guðrún Jónsdóttir, 2011, bls. 53-54).   

 

Andrína (2011) segir erfitt að mæla stolt og virði þess, hún tengir stolt við ánægju íbúa yfir 

jákvæðri athygli og unnu verki. En ef hægt er að tengja ánægju við áhuga, þá er líklega hægt að 

komast næst því að mæla ánægju íbúa, með til dæmis sviðslistir, með að því draga saman tölur um 

aðsókn. Leikárið 2013 til 2014 sóttu alls 371.510 manns sviðslistasýningar á íslandi, þar af voru 

það 344.778 sem sóttu sýningar atvinnusviðslistafólks (hagstofa.is, 2015). 

 

2.4.1 Menningarstefna 

 

Andrína ræddi einnig við Hauk F. Hannesson, en á þeim tíma hafði Menningar- og 

menntamálaráðuneytið hafið undirbúning að menningarstefnu. Í undirbúningi þeirrar vinnu var 

Haukur F. Hannesson fenginn til að greina stefnuna sem var þá eða eins og hún birtist í 

reglugerðum, lögum og framkvæmd. Hann greinir frá niðurstöðum sínu í skýrslu undir heitinu Er 

til menningarstefna á Íslandi: 

 

Það er til skýr menningarstefna skilgreind af íslenska ríkinu. Menningarstefnan er 

skilgreind og framkvæmd með stefnumótunaryfirlýsingum ráðuneytisins, með 

lagasetningu, bæði fjárlögum og sérlögum, samningum svo og annarri vinnu og 

ákvörðunum mennta- og menningarmálaráðuneytisins. (Haukur F. Hannesson, 2009, bls. 

4). 

 

Menningarstefna þessi sem um ræðir var svo gefin út 2013.  Þar segir meðal annars í kaflanum 

Menningarþátttaka: „Aðgengi að menningu er mikilvægur þáttur þess að lifa í frjálsu samfélagi. 

Menningarstarf styrkir þekkingarleit og nýsköpun í samfélaginu“ (menntamalaraduneyti.is, 2015). 

Í sama kafla segir auk þess heldur að menningarleg fjölbreytni „…styrkir samfélagið og er þáttur 

í lífsgæðum í landinu. Menningarstarf hvetur til félagslegra samskipta og dregur úr hættu á 

menningarlegri einangrun einstaklinga og hópa“ (menntamalaraduneyti.is, 2015). Undir 

markmiðum í fyrrgreindum lið segir aukinheldur „Aðgengi að menningu verði sem best tryggt 

fyrir alla þjóðfélagshópa, óháð búsetu og efnahag“  (menntamalaraduneyti.is, 2015).   

 

Engin eiginleg menningarstefna sem slík er til fyrir Menningarmiðstöð Fljótsdalshéraðs, en það er 

ekki þar með sagt að hún sé ekki til, þó hún sé ekki til á plaggi. Miðstöðin er bundin af ákvæðum 

menningarsamnings SSA, Menningarmiðstöðvar Fljótsdalshéraðs og Fljótsdalshéraðs og 

viðaukum hans, einnig af samþykktum menningarnefndar og bæjarráðs. Í samþykkt 

menningarnefndar frá árinu 2013 segir meðal annars um hlutverk miðstöðvarinnar:  

 

Meðal verkefna Menningarmiðstöðvar Fljótdalshéraðs er að: 

 

 Bjóða upp á metnaðarfulla menningardagskrá á öllum sviðum menningar og lista. 

 Sinna sérstaklega málefnum sviðslista og hafa yfir að ráða starfsmanni með sérþekkingu á 

málefninu, samkvæmt samningi Fljótsdalshéraðs við Menningarráð Austurlands. 

 Taka þátt í samstarfi við aðrar menningarmiðstöðvar á Austurlandi í samræmi við stefnu 

sveitarfélaga á Austurlandi í menningarmálum, eiga samstarf við listaskóla og 

þjóðmenningarstofnanir á landsvísu. 

 Hafa umsjón með rekstri Sláturhúss ,Menningarseturs (egilsstadir.is, 2015). 

2.5 Listir, atvinna eða afþreying? 

Í rannsókninni er notast við ofangreind gögn auk menningarsamnings samtaka sveitarfélaga á 

Austurlandi, Menningarmiðstöðvar Fljótsdalshéraðs og Fljótsdalshéraðs sem og nýja 

sóknaráætlun Austurlands, frá 2015.  

Eins er menningarstefnu stjórnvalda frá 2013 höfð til hliðsjónar við greiningu og undirbúning fyrir 

viðtöl. En fyrstu fjögur leiðarljós stjórnvalda í málefnum lista og menningararfs eru svohljóðandi:  

A) Íslensk stjórnvöld líta á það sem hlutverk sitt að skapa skilyrði fyrir fjölbreytni, sköpun 

og frumkvæði á sviði lista og menningararfs.  

B) Stjórnvöld telja að aðgengi að menningarstarfi og vitund um menningararf séu 

mikilvægir þættir í samfélagsgerðinni. Rannsóknir og miðlun á menningararfinum efla 

vitund um sögulegt samhengi og styrkja sjálfsmynd landsmanna. Íslensk tunga er ríkur 

þáttur í þeirri sjálfsmynd en hana ber að efla á sem flestum sviðum samfélagsins í samræmi 

við íslenska málstefnu.  

C) Stjórnvöld vilja stuðla að aukinni þátttöku og bættu aðgengi alls almennings að 

menningarstarfsemi sem starfrækt er með stuðningi hins opinbera. 

(menntamalaraduneyti.is, 2013) 

 

  Skapandi greinar   

Rannsóknir Dr. Ágústs Einarssonar um hagræn áhrif menningar og lista og skrif hans um 

menningar hagfræði telur höfundur hafa breytt umræðunni um gildi menningar og lista í 

samfélaginu til hins betra. Því nú er farið að ræða um menningu og listir sem hluta af skapandi 

greinum og skapandi greinar sem atvinnugrein jafnhliða öðrum í samfélaginu, ef ekki framar. Ef 

horft er til efnahagslegra áhrifa getur stuðningur ríkisins við hverskonar listastarfsemi (Ágúst 

Einarsson, 2012). Þó lengst af hafi mest verið fjallað um menningu innan hugvísinda hefur 

umfjöllun um menningu aukist innan félagsvísinda, eins og hagfræði á síðustu áratugum. En 

almennt er talað um að menningarhagfræðin hafi orðið til eftir 1960 (Throsby, 2001). 

Í fyrirlestri sem Magnús Geir Þórðarson þáverandi Borgarleikhússtjóri hélt um stjórnun á 

Nýsköpunarþingi árið 2012 benti hann á að margt væri sameiginlegt með leikhúsrekstri og rekstri 

annarra fyrirtækja, ekki síst fyrirtækja í nýsköpun. 

Hann sagði að oft væri óljós og handahófskenndur rekstur menningarstofnana að standa í vegi fyrir 

sköpun en með því að setja agaðan ramma utan um þá hluta leikhússtarfsins er snúa að rekstri væri 

hægt að gefa skapandi starfi aukið frelsi það er þá að segja agaður rekstur gefur listrænt svigrúm 

(Magnús Geir Þórðarson, 2012). 

Um leið og listir eru settar í samhengi við atvinnugrein, í þessu tilfelli skapandi greinar, virðist 

kvikna áhugi hagfræðinga og viðskiptafræðinga. Þegar ekki aðeins er talað um menningarlegt 

mikilvægi bókmennta heldur líka hlutfall þeirra til landframleiðslu, birtist annað sjónarhorn á 

hlutverk þeirra í samfélaginu. En hvað eru þá þessar skapandi greinar? Skapandi greinar hafa verið 

skilgreindar sem sá hluti atvinnulífsins sem á upphaf sitt í sköpun einstaklinga og skapar á 

hagnýtan hátt atvinnu og hagnað (Higgs, Cunningham, Bakhshi, 2008). 

Á heimasíðu Viðskiptafræðideildar Háskóla Íslands (2011) er fyrrnefndri spurningu svarað á 

eftirfarandi hátt: 

Skapandi greinar er íslensk þýðing á hugtakinu (e.Creative industries), sem í grófum 

dráttum vísar til þeirrar atvinnu eða iðngreina sem byggja á hinum hefðbundnum 

listgreinum (Caves, 2000). Nákvæmari skilgreiningar á skapandi atvinnugreinum gera 

yfirleitt tilraunir til þess að fastsetja hvaða greinar þetta eru og eru þær skilgreiningar 

misjafnar. Ólíkt menningarhagfræði, hafa rannsóknir á skapandi greinum ekki miðað að 

því að réttlæta opinbera styrki til menningar, heldur hefur umfjöllunin gengið út frá þeirri 

forsendu að skapandi greinar eigi að skoða á sama hátt og aðrar atvinnugreinar. Þó að 

skapandi greinar séu á margan hátt ólíkar hefðbundnum atvinnugreinum eru þær engu að 

síður atvinnu- og tekjuskapandi. (hi.is, 2015) 

Hér virðast sá eða sú sem skrifaði þennan stutta pistil í nafni Háskóla Íslands, ekki vera mótfallinn 

skilgreiningunni á skapandi atvinnugreinum, eins og hún birtist í menningarhagfræðinni. En vill 

meina að markmiðið sé það helst að réttlæta styrkveitingar til menningar og lista.  

Höfundur telur ekki að menningarhagfræði sé fræðigrein til varnar listum og menningarstarfsemi. 

Heldur hlýtur menning að vera verðugt rannsóknarefni fyrir hagfræðinga því virði (e. value) hins 

menningarlega metur neytandinn (e. consumer) á tvo vegu, það er að segja hið efnislega virði sem 

er þá verð á vöru og/eða þjónustu og svo aftur hið menningarlega virði, sem sagt í upplifun, hinu 

listræna og fagurfræðilega. Menningarlegt virði má oft heimfæra á hefðbundið peningalegt 

virðismat til að fella það að öðrum kenningum hagfræði og fleiri fræðigreina til samanburðar. 

Samkvæmt skilgreiningu UNESCO til menningariðnaðar teljist atvinnugreinar sem „sameina 

sköpun, framleiðslu og markaðssetningu afurða sem eru óáþreifanlegar og menningalegar í eðli 

sínu“ (United Nations, 2008). 

 

    Menning og skapandi atvinnugreinar. 

David Throsby (2001) talar um muninn á skapandi greinum (e.creative industry) og 

menningartengdum greinum (e. culture industry). Þar vill hann aðskilja menningu og skapandi 

greinar, hann skilgreinir skapandi greinar sem atvinnugrein þar sem frumsköpun á sér stað svo sem 

í forritun, en menningargreinar skapa menningartengda verðleikavöru eða þjónustu (e. merit 

goods). Hann vill ekki blanda þeim saman, því hann telur menningar greinarnar vera mikinn þátt 

af hagkerfinu, það mikinn að þær geti vel staðið fyrir utan hugtakið sem myndar skapandi greinar. 

Verðleikavörur menningar eða menningar framleiðslu má skilgreina eftir þremur punktum 

samkvæmt Throsby (2001). 

 Framleiðsla vörunnar skal innihalda sköpun að einhverju tagi. 

 Varan  skal vera hugsuð með sögu og túlkun tjáningar og myndræns máls í huga. 

 Útkoma verksins innihaldi í það minnsta möguleikann á fræðilegri nálgun. 

Þessir þrír punktar eru nauðsynlegir til að skilgreina menningu eða í þessu samhengi menningu 

sem grein innan atvinnulífsins rétt eins og hver önnur atvinnugrein, með það fyrir augum að hugtök 

hagfræðinnar geti átt við menningu.  Það er þó helst annar punkturinn sem Throsby (2001) telur 

vera þann sem helst „persónugeri“ (e. characteristics) menningu og menningar framleiðslu. Til 

dæmis er málverk ekki aðeins málning á striga, heldur er þarna eitthvað sem er túlkað með 

málverkinu. Málverkið er því ekki hlutur upp á vegg heldur skapar það upplifun, þessi upplifun er 

svo hluti að af þeim verðleikum sem varan, í þessu tilfelli málverkið, skapar. Hér er ekki verið að 

staðsetja menningu og listir eftir smekk, það er að segja há- eða lágmenningu, klassík eða 

afþreyingu. Heldur eru lagðar skýrar línur um hvað telst vera menningarleg framleiðsla. 

 

2.6 Menningarsamningur á Austurlandi 

Stefna í menningarmálum á Austurlandi vakti nokkra athygli þegar hún var staðfest árið 2000, ekki 

síst vegna þess að öll sveitarfélög í landshlutanum tóku sig saman um gerð hennar (Signý 

Ormarsdóttir, símtal, 30. mars 2015). Í stefnunni var mótað það samstarf sveitarfélaganna sem 

unnið hefur verið eftir síðan.  Vorið 2001 gengu sveitarfélög á Austurlandi í fyrsta sinn frá 

samningi um menningarmál við menntamálaráðuneytið. Samningurinn var sá fyrsti sinnar gerðar 

sem ráðuneytið gerði við heilan landshluta. Helstu þættir samningsins eru í samræmi við áherslur 

og fyrirkomulag á samstarfi sveitarfélaganna. Gefin var út sérstök viljayfirlýsing um aðkomu 

ríkisins að uppbyggingu menningarmiðstöðvanna og hafa þær fengið stofnstyrki og síðar 

rekstrarstyrki í framhaldi af samningnum (austurbru.is, 2015). 

Í janúar 1999 kynnti ríkisstjórnin áform sín um byggingu menningarhúsa á landsbyggðinni. Um 

væri að ræða húsnæði til lista- og menningarstarfsemi. Þá voru fimm staðir sérstaklega nefndir þar 

sem húsin ættu að  rísa eða Ísafjörður, Sauðárkrókur, Akureyri, Egilsstaðir og Vestmannaeyjar. 

Forsætisráðherra vildi þó ekki útiloka þann möguleika að menningarhús gætu risið víðar í 

framtíðinni. (timarit.is, 2015). Menningarhúsunum var ætlað að skapa nútímalega aðstöðu fyrir 

menningarstarf, tónlist og leiklist og taka mið af breyttum kröfum auk þarfa í ferðaþjónustu. 

Framkvæmdirnar  áttu að verða fjármagnaðar sameiginlega af ríki og sveitarfélögum auk þess sem 

einstaklingar munu taka þátt í verkefninu. Kostnaður lá ekki fyrir að öllu en að sögn 

forsætisráðherra átti hann að ráðast af mismunandi kröfum og aðstæðum hvers sveitarfélags. 

Á stöðum eins og Ísafirði er þegar verið að vinna að endurbótum á svonefndu Edinborgarhúsi sem 

menn hafa hugsað sér sem menningarhús á þeim stað. Þar hafa einkaaðilar haft frumkvæði og ríkið 

komið að með stuðningi. Það er því hægt að hugsa sér þetta með ýmsu móti." sagði Björn 

Bjarnason við þetta tækifæri. (timarit.is, 2015)  

Að sögn Páls Péturssonar, félagsmálaráðherra, var ríkisstjórnin með þessari ákvörðun að koma til 

móts við landsbyggðina og sem taldi  að starfsemi í kringum menningarhúsin geti orðið lyftistöng 

fyrir sveitarfélögin. Tilvist þeirra myndi ekki aðeins gefa sveitarfélögunum kost á að taka á móti 

allri menningarstarfsemi heldur einnig efla það menningarstarf sem fyrir væri (timarit.is, 2015).  

Þegar kom að því að semja við Samtök sveitarfélaga á Austurlandi var frekar valin sú leið að setja 

á stofn menningarmiðstöðvar víðsvegar um fjórðunginn frekar en byggja eitt hús (Signý 

Ormarsdóttir).  Ákveðið var að á Höfn á Hornafirði yrði miðstöð ritlista og hönnunar, myndlist 

ætti miðstöð á Seyðisfirði, tónlistin á Eskifirði og sviðslistir á Fljótsdalshéraði (austurbru.is, 2015). 

Í samningnum sem var undirritaður 19. Apríl 2011 á milli Mennta- og menningarmálaráðherra, 

iðnaðarráðherra og samtaka sveitarfélaga á Austurlandi um samstarf ríkis og sveitarfélaga á 

Austurlandi um menningarmál og menningartengda ferðaþjónustu, segir meðal annars í fyrstu 

grein að markmið samningsins sé meðal annars að fjölga atvinnutækifærum á sviði menningar og 

lista. (menntamalaraduneyti.is, 2015). 

Árið 2012 var Austurbrú stofnuð og tók yfir hlutverk Þekkingarnets Austurlands, Þróunarfélags 

Austurlands, Markaðsstofu Austurlands og Menningarráðs Austurlands. Stofnaður var 

Uppbyggingarsjóður Austurlands sem er hluti af sóknaráætlun Austurlands.   

Yfir 30 stofnaðilar eru að Austurbrú, þar á meðal eru öll sveitarfélögin á Austurlandi, allir 

háskólar landsins, helstu fagstofnanir, stéttarfélög og hagsmunasamtök atvinnulífsins, 

framhaldsskólar og þekkingarsetur á Austurlandi. Þeir lögaðilar sem hafa starfsstöð eða 

lögheimili á Austurlandi og gera þjónustu- eða samstarfssamninga við Austurbrú verða 

hagsmunaðilar (ssa.is, 2015). 

Í annarri grein samnings milli Samtaka sveitarfélaga á Austurlandi, Menningarmiðstöðvar 

Fljótsdalshéraðs og Fljótdalshéraðs frá 2. júlí 2015, er tilgangur hans sagður að efla menningarmál 

og liststarfsemi á Austurlandi, með því að stuðla að uppbyggingu Menningarmiðstöðvar 

Fljótsdalshéraðs sem hafi sviðslistir sem sérsvið. Nánar er farið í hlutverk og verkefni 

Menningarmiðstöðvar Fljótsdalshéraðs í sérstökum viðauka sem fylgir samningnum, þar meðal 

annars er talað um faglega leiðsögn, ráðgjöf og fræðslustarf. En ekki er talað sérstaklega um 

atvinnusviðslistir eða aðstöðu til sviðslista. Í viðauki segir í lið b,  um sýningarverkefni og 

viðburðir á sviði sviðslista/kvikmyndalista:  

 Sviðslistaverkefni í samstarfi við vinnuskóla Fljótdalshéraðs fer fram á hverju sumri. 

 Auk þess hefur menningarmiðstöðin frumkvæði að því að fá viðburði og sýningar, s.s 

leik- og kvikmyndasýningar og aðstoðar þá sem áhuga hafa á að koma með viðburði á 

svæðið. (austurbru.is, 2015). 

Framkvæmd þeirra liða sem nefndir eru í viðaukanum er háð fjármögnun hverju sinni. Samkvæmt  

fjórðu grein samningsins leggur Samband sveitarfélaga á Austurlandi, Menningarmiðstöð 

Fljótsdalshéraðs til 4 milljónir árið 2015, í gegnum samning um sóknaráætlun. En vinna á að því 

að hækka það framlag á samningstímabilinu, sem er til ársins 2019. Fljótsdalshérað er skuldbundið 

að  leggja til að minnsta kosti sömu fjárhæð í rekstur miðstöðvarinnar.  Í samningi um sóknaráætlun  

Austurlands kemur fram að framlag ríkisins til Menningarmiðstöðvar Fljótsdalshéraðs er 3,6 

milljónir. Það sem upp á vantar eða 400,000 króna, kemur úr áhersluverkefna hluta samningsins. 

Þessar greiðslur koma ekki í veg fyrir að miðstöðin geti sótt í uppbyggingarsjóð Austurlands, sem 

er hluti af sóknaráætlun Austurlands.  Í fjárhagsáætlun Menningarmiðstöðvar Fljótsdalshéraðs 

2016 er gert ráð fyrir kostnaði upp á 7,6 milljónir umfram tekjur, að auki rekur Fljótsdalshérað 

Sláturhúsið, Menningarsetur sem meðal annars hýsir skrifstofur menningarmiðstöðvarinnar.  

Aðalfundur SSA haldinn á Djúpavogi 2. og 3. október 2015 ályktaði eftirfarandi um starfsemi 

menningarmiðstöðvanna í fjórðungnum:  

…ítrekar mikilvægi þess að fjármagni verði áfram veitt til menningarmiðstöðva á 

Austurlandi, lykilstofnana í austfirsku menningarlífi. Undanfarin ár hefur hlutfallslega 

dregið úr framlagi ríkisins til miðstöðvanna á sama tíma og sveitarfélögin hafa aukið sinn 

hlut. Nauðsynlegt er að ríkið viðurkenni sérstöðu þeirra og mikilvægi með auknu 

fjárframlagi (ssa.is, 2015). 

Enn fremur var ályktað um menningarmál almennt: 

 Fundurinn telur mikilvægt að það faglega starf sem byggt var upp með menningarsamningi 

Austurlands verði viðhaldið. Fundurinn hvetur því stjórn SSA til að beita sér af afli í 

viðræðum um að tryggja fast fjármagn til menningarmála á svæðinu til framtíðar. 

Mikilvægt er að ekki verði hvikað frá kröfum varðandi reiknireglu um skiptingu fjármagns 

sem tekur tillit til fjarlægðar frá sameiginlegum menningarstofnunum og landfræðilegra 

aðstæðna innan svæðis (ssa.is, 2015). 

 

2.6.1 Sóknaráætlun Austurlands 

Í nýjum samningi um sóknaráætlun 2015-2019 sem undirritaður var í febrúar 2015 milli atvinnu- 

og nýsköpunarráðuneytis, mennta- og menningarmálaráðuneytis og sambands sveitarfélaga á 

Austurlandi er kveðið á um gerð nýrrar sóknaráætlunar landshlutans fyrir sama tímabil. Þar kemur 

fram að sóknaráætlunin sé þróunaráætlun landshlutans og feli í sér stöðumat landshlutans, 

framtíðarsýn og markmið til að ná fram þeirri framtíðarsýn. Forgangsröðun verkefna skal byggja 

á sóknaráætlun landshlutans sem gerð er til 5 ára en hægt er að uppfæra hana innan tímabilsins 

(austurbru.is, 2015). 

Til sóknaráætlunar Austurlands renna alls 105.003737 milljónir króna. 55% af grunnframlaginu 

skal renna í uppbyggingarsjóð eða 71.567.737 milljónir króna. Þetta grunnframlag kemur frá 

mennta- og menningarráðuneytinu annars vegar eða 26.022.182 milljónir króna og atvinnu- og 

nýsköpunarráðuneytinu hinsvegar eða 45.545.555 milljónir króna. Leyfilegt er að nota allt að 7 

milljónir á ári í umsýslu vegna samningsins.  Önnur framlög eru af fjárlagalið 02-999-1,98 alls 

12.8 milljónir króna sem skiptast  til helminga á milli eflingar menningar á Seyðisfirði og 

Breiðdalsseturs til jarðfræðirannsókna. Menningarmiðstöðvarnar þrjár fá, 10.8 milljónir króna og 

sveitarfélögin leggja fram 9.836.000 milljónir króna (austurbru.is, 2015). 

Í samningnum segir að áætlunin skuli að lágmarki marka stefnu landhlutans í eftirfarandi 

málaflokkum:  

 Menningarmálum.  

 Nýsköpun og atvinnuþróun.  

 Uppbyggingu mannauðs. 

 Lýðfræðilegri þróun svæðisins. 

Áætluninni er ýtt úr vör með kafla um leiðarljós og framtíðarsýn, þar segir meðal annars að stefnt 

skuli að því að:  

  Á Austurlandi verði gróskumikið, kröftugt og fjölbreytt menningarlíf sem stuðlar að 

auknum lífsgæðum íbúa.  

 Vöxtur, nýsköpun, gæði og samstarf verði einkennisþættir í menningarstarfi á 

Austurlandi. 

   Áfram verði starfræktar öflugar menningarmiðstöðvar í landshlutanum og þær efldar. 

   Starfandi listamönnum fjölgi í landshlutanum. 

 Skapandi greinar nái kjölfestu í landshlutanum, og þær byggi á atvinnu- og 

menningarstefnum sveitarfélaga (austurbru.is, 2015). 

Í samningnum er lögð áhersla á menningarlæsi, efla á frumsköpun og að listin fái að dafna 

listarinnar vegna. Í lið  3.3. þar sem talað er um menningarmál, segir til dæmis að styðja skuli við 

alþjóðlegt og innlent samstarf á menningarsviðinu. Efla þurfi og hvetja listamenn sem búi á 

svæðinu að taka þátt í verkefnum á Austurlandi. Eins að ungt fólk af Austurlandi, sem menntað er 

í menningu og listum, taki þátt í listuppbyggingu í landshlutanum og tengsl við þau efld. Lögð 

verði áhersla á það að skapa listnemum og ungu listafólki aðstöðu og möguleika til að starfa í 

heimabyggð á námstíma og eftir nám. Mikilvægt er talið að sveitarfélögin greiði götu listamanna 

og annarra sem sækjast eftir því að starfa í heimabyggð. Efla þurfi listmenntun og lagt er til að 

kannaðir verði kostir og gallar þess að breyta tónlistarskólum á Austurlandi í listaskóla, bent er á 

að þar megi líta til nágrannaþjóða í þeim efnum. Skoða skal kosti þess og galla að sameina alla 

tónlistarskóla/listaskóla í einn stóran skóla á Austurlandi. Gera má ráð fyrir að þannig skapist meiri 

áhugi fyrir því að kenna við skólann og fleira fagfólk flytji til Austurlands.  Hér má greina áherslu 

á að skapa atvinnuumhverfi fyrir fagfólk í listum og menningu á svæðinu en einnig er talað um 

listina listarinnar vegna.  Í markmiðum og aðgerðum er enn frekar talað um atvinnustarfsemi í 

menningu og listum á austurlandi. Í lið 4.3.2. segir að listamannalaun, sem samsvara tveimur 

árslaunum, verði tekin upp á Austurlandi.  Stuðlað skuli  að framþróun og listsköpun á Austurlandi 

með því að treysta og efla starfsemi menningarmiðstöðvanna. Einnig að stutt verði við 

uppbyggingu skapandi greina og unnið verði að því að leiða saman fagfólk og 

áhugafólk/áhugamannafélög og stutt skali við starfandi listamenn á svæðinu og verkefni þeirra. 

(austurbru.is, 2015). 

Bæði menningarsamningurinn og sóknaráætlun er dæmi um þá menningarstefnu sem stjórnvöld á 

Íslandi hafa hvað helst aðhyllst, eða Arkitektamódelinu (e. architect) en þar skapar ríkið umhverfi 

fyrir þróun menningar í gegnum ráðuneyti sín og nálgast málin í heild. Ríkið ákveður í fjárlögum 

eða öðrum lögum framlög til menningarmála. Sjálfstæð listráð svo sem eins og menningarráð 

Austurlands áður en nú Austurbrú ákveða dreifingu og upphæð fjárframlaga sem í sumum tilfellum 

eru ótengd stjórnvöldum. Með þessum stuðningi eru listamenn  því ekki eins  háðir því að listin sé 

keypt af almenningi, að hún höfði til almennings, heldur hafa listamenn gott frelsi til athafna og 

listsköpunar óháð markaðsöflum. Gallinn við þetta fjárhagslega öryggi listamanna er að ákveðin 

stöðnun getur átt sér stað. Þetta kerfi hefur verið ríkjandi hjá Skandinavíu þjóðunum en auk þeirra 

hafa lönd eins og Frakkland og Holland verið í hlutverki arkitektsins (Chartrand og McCaughey, 

1989). 

 

2.7 Er grasið grænna þar eða hér ? 

Höfundur telur mikilvægt að bera saman umhverfi sviðslista á Fljótdalshéraði við önnur svæði, þó 

erfitt sé að finna algjörlega sambærilegar aðstæður. Íbúafjöldi á Fljótsdalshéraði er til dæmis um 

3.500  og á Austurlandi öllu búa um 10. 400 manns, í samanburði búa til dæmis 18. 200 á Akureyri 

(hagstofa.is, 2015). 

2.7.1 Menningarsamningur á Akureyri 

Akureyrarbær er aðili að menningarsamningi Eyþings en sá samningur nær ekki til framlaga 

ríkisins til menningarstofnana á Akureyri sem nánar er tilgreint í samningi ríkisins og 

Akureyrarbæjar. Gildandi styrktarsamningur Mennta- og menningarmálaráðuneytisins við 

Akureyrarbæ frá árinu 2013 kveður á um 140 milljóna framlagi frá ríkinu. 

(menntamalaraduneyti.is, 2015). Rétt eins og í menningarsamningnum við sveitarfélögin á 

Austurlandi hafa framlög til menningarmála frá ríkinu til Akureyrarbæjar staðið í stað síðustu ár. 

Í bókun bæjarstjórnar kemur fram að framlög ríkisins til menningartengdrar starfsemi sem er í 

Reykjavík hafi hækkað um hundruð milljóna króna á síðustu árum, á sama tíma og framlög til 

sambærilegrar starfsemi á Akureyri hafi staðið í stað (akureyri.is, 2015). Þar er átt við framlög 

ríkisins til stofnana svo sem til Hörpu, Listasafns Íslands, Þjóðleikhússins og Sinfóníuhljómsveitar 

Íslands. Í núgildandi samningi er hlutverk Akureyrar í lista- og menningarlífi landsins sagt vera 

það að bærinn verði þungamiðja í öflugu menningarstarfi utan höfuðborgarsvæðisins, með 

möguleikum til aukinnar atvinnumennsku á sviði lista. (menntamalaraduneyti.is, 2015).  

 

Eiríkur Björn Björgvinsson bæjarstjóri á Akureyri segir í samtali við fréttamann RÚV þann 7. 

Október. 2015 að þegar verið er að hækka framlög til starfsemi menningarstofnanna í Reykjavík 

þá eigi „… að sjálfsögðu að hækka framlögin til okkar líka, þó ekki væri nema í samræmi við 

verðlag,“ (ruv.is, 2015). Gunnar I. Gunnsteinsson framkvæmdastjóri Menningarfélags Akureyrar 

segir að ef ekki komi til hækkunar á framlagi ríkisins þá komi til uppsagna og fækka verði 

sýningum. „Já, já, ef launin hækka, ef við sjáum til dæmis BHM samninginn, ef þau hækka á næstu 

árum um 15-20% þá þýðir það niðurskurð um það sama, því stærsti hlutinn, eins og í skólum og 

annað er launakostnaður“ segir Gunnar I. í samtali við fréttamann RÚV, 10. Október, 2015. 

Gunnar segir það mjög óvenjulegt að ríkið skuli ekki gera ráð fyrir launa- og verðlagsgreiðslum , 

eins og til dæmis er gert varðandi  framlög til sambærilegra stofnanna, eins og Þjóðleikhúsið og 

Sinfóníuhljómsveit Íslands. Þessar stofnanir hafi vissulega orðið fyrir niðurskurði á sínum tíma, 

en nú sé verið að bæta þeim niðurskurðinn. Gunnar I. bendir á að það hefur orðið aukning alls 

staðar, nema á þessum menningarsamningum (ruv.is, 2015).  Ágúst Torfi Hauksson, sem situr 

í  stjórn Menningarfélags Akureyrar, kynnti ársreikninga félagsins á aðalfundi, 11. október 

2015.  Þar kom fram að veltan var um 180 milljónir, þar af er helsti útgjaldaliðurinn launakostnaður 

upp á 80 milljónir (Aðalfundur MaK, 2015). 

 

 

 2.7.2. Ríki og borg og sjálfstæðu leikhóparnir 

 

Sjálfstæðu Leikhúsin, bandalag leikhópa, hafa  unnið að tölulegri gagnasöfnun og greiningu um 

stöðu sjálfstætt starfandi sviðslistahópa á Íslandi 2014 og 2015 saman borin við leikhúsin sem 

rekin eru af ríki eða bæ. Gögnum var safnað frá Hagstofu Íslands, úr fjárlögum, úr fjárhagsáætlun 

Reykjavíkurborgar og Akureyrar og frá Sviðslistasambandi Íslands. Þar kemur fram að Sjálfstæðu 

Leikhúsin (SL) eru að meðaltali með rúmlega 30% áhorfenda á sviðslistasýningum og frumsýna 

yfir 60% allra sýninga. SL fær um 8% af öllu því opinbera fé sem veitt er í sviðslistir. Þegar leikhús 

fyrir börn og danssýningar eru skoðaðar sérstaklega þá kemur í ljós að SL frumsýna um 70% af 

þeim sýningum sem eru í boði fyrir börn og 60% af öllum danssýningum. Hrein launaþörf sýninga 

sem hlutu verkefnastyrki og starfslaun úr sjóði listamannalauna leikárið 2014–2015 voru 

um 500 mánuðir reiknaðir í listamannalaunum.  En úthlutun til hópa sem hlutu styrki þetta ár voru 

172 listamannalaun auk 75,5 milljóna í verkefnastyrki. Þarna er töluvert missamræmi og bendir 

SL á að til þess að greiða lágmarkslaun allra þeirra sem störfuðu að sýningunum hefði þurft að 

veita 50 milljónir aukalega í það minnsta til að greiða öllum lágmarkslaun samkvæmt gildandi 

samningum stofnanaleikhúsanna. Þá eru ótalin fjöldi þeirra verkefna sem voru framleidd án allra 

opinbera styrkja (new.leikhópar.is, 2015) 

 

Samkvæmt fjárlagafrumvarpi 2016 er gert ráð fyrir að framlög til Þjóðleikhússins hækki um 80 

milljónir króna milli ára, að frátöldum launa- og verðlagsbreytingum sem nema 55 milljónum 

króna. Framlög til leikhússins nema því alls 932.1 milljónum króna árið 2016, samkvæmt 

frumvarpinu. 

 

Framlag ríkisins til Sinfóníuhljómsveitar Íslands nemur um 1.098 milljónum króna í frumvarpinu, 

sem felur í sér hækkun um 50 milljónir króna frá yfirstandandi fjárlögum að frátöldum launa- og 

verðlagshækkunum sem nema 51.2 milljónum króna (hamar.stjr.is, 2015).  Eins og sjá má er bæði 

Þjóðleikhúsinu og Sinfóníuhljómsveit Íslands bætt bæði verðlags- og launahækkun.  

http://www.hagstofa.is/Hagtolur/Menningarmal/Listir
http://reykjavik.is/fjarhagsaaetlun-reykjavikurborgar-0
http://reykjavik.is/fjarhagsaaetlun-reykjavikurborgar-0
http://www.akureyri.is/is/stjornkerfid/ymsar-fjarmalaupplysingar/fjarhagsaaetlanir
http://www.stage.is/icelandic/griman/

Forsvarsmenn Leikfélags Reykjavíkur óskuðu eftir 50 milljóna króna framlagi á fjárlögum 2016, 

samkvæmt beiðni frá Kristínu Eysteinsdóttur, leikhússtjóra félagsins, og Þorsteini Ásmundssyni, 

framkvæmdastjóra þess, til fjárlaganefndar Alþingis, 30. september 2015. Allt frá aldarmótum 

1900 veittu Alþingi og Reykjavíkurborg fé til reksturs Leikfélags Reykjavíkur og lengi vel á um 

90 ára skeiði lagði Alþingi til um 20% framlags á móti 80% framlagi frá borgarsjóði. Í beiðninni 

kemur fram að yfir sjötíu prósent af rekstrarkostnaði leikfélagsins séu launagreiðslur. Á þessu ári 

(2015) hafi orðið verulegar launahækkanir sem félagið verði að bera að fullu. Því hafi stjórn og 

stjórnendur því umtalsverðar áhyggjur af þróun mála og bent er á að svo virðist sem 

Borgarleikhúsið sé of stór eining fyrir Reykjavíkurborg, rekstrarlega séð. Reykjavíkurborg lagði 

leikfélaginu til um 539 milljónir króna árið 2015.  

 

Forsvarsmenn leikfélagsins taka sérstaklega fram í beiðni sinni til nefndarinnar að félagið hafi sýnt 

ráðdeild í rekstri og lagt afar mikið á sig til þess að endar nái saman, fjárhagslega.  Kristín og 

Þorsteinn benda einnig á að samningsbundið framlag Reykjavíkurborgar til leikfélagsins hafi 

lækkað strax í upphafi efnahagshrunsins árið 2008, framreiknað nemi niðurskurðurinn nú á þriðja 

hundruð milljóna króna. Reynt hafi verið að semja um að framlagið yrði leiðrétt en það hafi engu 

skilað. Borgaryfirvöld bera því við að rekstur höfuðborgarinnar sé erfiður (althingi.is, 2015). 

 

2.7.3.Listamannalaun 

 

Ef umsóknir listafólks um listamannalaun frá árunum 2014 og 2015 eru skoðaðar kemur ljós að af 

þeim 773 sem sóttu um árið 2014  voru 17 %  búsettir annarsstaðar en í Reykjavík og nágrenni, 

þar af voru 6% búsettir erlendis. Allir þeir 155 sviðslistamenn sem sóttu um voru búsettir á 

höfuðborgarsvæðinu. Árið 2015 voru sjö sviðslistamenn búsettir á landsbyggðinni sem sóttu um 

af alls 518 umsækjendum, af  þessum sjö fékk enginn úthlutað. Alls sóttu 1290 listamenn um úr 

sjóðunum árið 2015, 92% af þeim sem fengu úthlutun eru búsettir í Reykjavík og 

nágrannabyggðum, 5% á landsbyggðinni og 3% erlendis (rannis.is, 2015). Höfundur vill ekki 

meina að þessar tölur dragi endilega upp alla myndina af búsetu sviðslistamanna eða annar 

listamanna, til dæmis starfa margir listamenn við kennslu á landsbyggðinni og sinna þá list sinni í 

hjáverkum eða í frítíma sínum. En þó má draga þær ályktanir af þessum gögnum að á 

landsbyggðinni sé enginn sjálfstætt starfandi sviðslistamaður hvorki árið 2014 né 2015.  

 

 

 

2.8 Hvað er list ? 

 

Höfundur vill áður en lengra er haldið að fara yfir grunnhugtak í rannsókninni, eða leggja fram 

gögn sem leitast við að útskýra hugtakið list. Mikilvægt er að það komi fram að ekki verður farið 

í að meta gæði þeirrar listastarfsemi sem fjallað verður um hér á eftir. Þetta telur höfundur vera 

nauðsynlegt að nefna vegna þeirra viðbragða sem hann hefur fengið við vinnu rannsóknarinnar. 

Tilgangur rannsóknarinnar er ekki að upphefja atvinnusviðslistir á kostnað áhugasviðslista, heldur 

einungis að meta umhverfi sviðslista með atvinnugrundvöll þeirra í huga.  

 

 

 Flokkun listar  

 

Jónas Sen fjallar um skilgreiningu á há- og lágmenningu á vefsíðunni musik.is (2004). 

Jónas studdist við skilgreiningu úr inngangi bókar þeirra Naremores og Brantlinger, Modernity 

and Mass Culture (1991, bls. 8-13). En þar kemur meðal annars fram hvernig mörkin á  milli há- 

og lágmenningar eigi sér sögulegar rætur, þá helst í stórviðburðum svo sem í iðnbyltingunni og 

tæknivæðingunni. Jónas taldi nauðsynlegt að flokka menningu í sögulegu samhengi til að gera 

betur grein fyrir því hvað skörun lág- og hámenningar feli í sér. 

 

En hvaða gildi hefur sú flokkun listtegunda sem Narmore og Brantlinger gera grein fyrir í grein 

sinni? Hvernig má gagnrýna þessa flokkun? Er nauðsynlegt að gera greinarmun á merkilegri list 

og ómerkilegri? 

 

Allt frá tímum Heraclitusar  hefur hið einstaka verið talið framar því almenna, fjöldalist hefur verið 

litin hornauga og jafnvel talin ógn við hina æðri list. Þeir félagar spyrja hvers vegna hefur fjöldalist 

ekki verið skilgreind fyrr þegar hægt er að færa rök fyrir tilvist hennar síðan seint á 16 öld, þegar 

prentarar fjölda framleiddu bækur. 

     

Narmore og Brantlinger (1991) segja að þrjá fyrstu flokkunum megi sjá sem hámenningu en hina 

þrjá sem lágmenningu. Þeir benda þó á að oft skarist flokkarnir og því er rétt að litið sé á þá sem 

viðmið,  en ekki afgerandi tímabil í sögunni.  Margir af þeim listamönnum sem þeir nefna til að 

gera grein fyrir máli sínu,  hafa aldrei sjálfir sagt tilheyra einni eða annarri stefnu, en það má skýra 

með því að skapandi listamenn þróast og breyta um áherslur, segja Narmore og Brantlinger (1991).  

Hinir sex flokkar eru eftirfarandi: 

 

1. Hinar Fögru listir  eiga rætur sínar að rekja til kristinna safnaða, kónga og drottninga á 

tímum endurreisnarinnar.  Til hinna fögru lista tilheyra fagurbókmenntir nútímans, og 

trúarlegar tónsmíðar sem krefjast mikils af áheyrendum, kvikmyndir þar sem fjallað er 

um tilgang og eðli hinnar mannlegu tilveru. Hin fagra list lýtur ekki 

markaðslögmálunum eða tilheyrir menningariðnaðinum, hún er andstæðan við lágkúru 

og er hugsjón um uppeldi og menntun almennings. Tilgangur hina fögru listar er að 

þroska smekk og fræða. 

 

2. Módernismi, hér er horft niður til hinar borgaralegu skynsemi og með eftirsjá til tímans 

fyrir iðnvæðingu. Módernismi deilir vissulega grunngildum hinna fögru lista en 

myndar meiri andstöðu við samfélagslegt vald. Hér er sterk tenging við 

háskólasamfélagið, listamenn  eru menntamenn, hugsuðir og rannsakendur. Það er  viss 

elítismi í gangi í módernisma,  listamenn eru sagðir miklir  áhrifavaldar, 

hugmyndafræðingar og leiðtogar. 

 

3. Framúrstefnan. Stefnan skarast við módernismann. Þó er helsti munurinn að fulltrúar 

módernismans fyrirlitu iðnbyltinguna en framúrstefnulistamenn notuðu aftur á móti 

þætti úr heimi vélanna og verksmiðjanna.  

4. Þjóðleg list,  á ættir að rekja til aftur til tímabilsins fyrir iðnvæðingu og það eru aðallega 

bændur og búalið sem viðhalda þjóðlegri list. Hin upphafna lágmenning – menningin 

sem flytur kjarna menningarlegra eða þjóðfélagslegra hópa. 

 

5. Almenningslist á sér samhljóm í þjóðlegri list.  Hana má kalla list hins fátæka og byggir  

hún á þjóðlegum grunni. Listin er söluvara eða afþreying. Almennings list nær til stórra 

markaðshópa. 

 

6. Fjöldalist, byggir á grunni iðnvæðingarinnar. Bent hefur verið á að í fjöldalist geti 

leynst alræðislegir tilburðir, enda er lífseig hræðslan við vald markaðslögmálanna og 

þá sem eru stöðu til stjórna viðhorfum fjöldans. Hinn Ameríku væddi veruleiki, 

menningariðnaður sem telja má sérstaka afurð bandarískrar menningar. Fjöldalist er 

þannig beinlínis verksmiðjuframleiðsla og er andstætt öllu sem tengja mætti við hið 

einstaka eða frumlega. 

 

Narmore og Brantlinger (1991) virðast umhugað um hvert listin stefni og gera tilraun til að greina 

hvar hún er stödd. Flokkun listtegundanna eftir kerfi þeirra skiptir miklu í umræðunni um 

fjöldalistina (e.mass culture) og er merkilegur grunnur og hornsteinn þeirrar umræðu sem enn á 

sér stað í dag. Grein Narmore og Brantlinger (1991) er tilraun til að setja bönd á skepnuna sem 

fjölda listin er. Forðast ber að flokka list eftir því hvort hún teljist merkileg eða ómerkileg, því 

erfitt er að skilja þar á milli. Það hlýtur að fara eftir smekk hverju sinni, það sem er skilgreint sem 

eitt í dag gæti hafa verðfallið á morgun, verið eitthvað allt annað.  Greining og flokkun dregur úr 

frelsi listamannsins til að skapa en hjálpar fræðimanninum að skilja og reyna að útskýra. Þó 

tilgangur listamannsins sé kannski sá einn að skapa upplifun, ná fram sjón- eða hljóðrænum 

áhrifum.  

 

   Stuðningur eða stuðari? 

 

Á ráðstefnu á vegum Bandalags Íslenskra listamanna sagðist Jón Gnarr fyrrverandi borgarstjóri 

alltaf finna upp nýjar skilgreiningar á sig og þannig væri hann laus við að þurfa rökræða eða 

skilgreina allt sem hann segði eða gerði. Post-femínisti eða Ný-Anarkisti eru dæmi sem hann 

nefndi um flokkun sem gæfi honum vinnufrið.  (Jón Gnarr, munnleg heimild, 2. janúar 2014). 

     

Höfundur telur rétt að nota flokkun þeirra , Narmore og Brantlinger (1991) sem viðmið frekar en 

reglu eins og þeir sjálfir leggja til. Listin verður hinsvegar alltaf að fá að njóta vafans.  

 

Á fyrri hluta tuttugustu aldarinnar settu Adorno og Horkheimer (1937) settu fram kenningu á um 

að einhverskonar gervimanneskja væri endanleg og sorgleg afleiðing menningariðnaðarins. 

Nokkurskonar uppvakningur sem væri alls laus við sjálfstæðan vilja. Í fyrstu má ætla að þeir 

Adorno og Horkheimer (1937) eigi hér við há- og lágmenningu eins og við tölum um hana í dag 

og séu aðeins að tala um eigin smekk, hvað er boðlegt og hvað ekki.  En í raun er ekki svo, 

höfundarnir hafa ekkert á móti list sem afþreyingu. En leggja áherslu á að listaverkið eigi að geta 

staðið eitt og sjálfstætt og gildi þannig í sjálfu sér. 

 

Svikin felast ekki í því að menningariðnaðurinn skuli bjóða upp á afþreyingu, heldur í því 

hvernig hann spillir gleðinni með því að festa sig á útsmoginn hátt í hugmyndafræðilegar 

klisjur þeirrar menningar sem grefur undan sjálfri sér (Adorno og Horkheimer, 1937, bls. 

252).  

 

Smekkur 

 

Bourdieu (2007) endir á leiðir til að skilja hvernig smekkur þróast á rökvísan hátt og segir jafnframt 

smekk fyrst og fremst byggjast á persónulegu mati á því hvað sé gott og hvað sé slæmt. Hvað sé 

sérstakt og hvað almennt. Samkvæmt Bourdieu (2007) þarf til dæmis að hafa í huga að menntun 

og þjóðfélagsaðstæður geta vegið þyngra á vogaskálunum en hreint fagurfræðilegt mat. Því fer 

það eftir okkar eigin smekk og smekk þjóðfélagsins hvort verk eða menningarafurðir flokkist sem 

há- eða lágmenning. Súsanna Svavarsdóttir segir í Fréttablaðinu: 

 

Við hljótum að þurfa að miða skilgreiningar okkar á hámenningu og lágmenningu 

við eitthvað annað en frá hvaða landi stykkið kemur eða hvar það birtist. Það væri 

til dæmis allt í lagi að miða við það hvort framleiðslan er vel eða illa unnin - og 

hvort hún hefur eitthvert innihald (timrit.is, 2005). 

 

 Í Morgunblaðið skrifar Bragi Ásgeirsson: 

 

Hámenning er ekki afstætt hugtak, öllu frekar áþreifanlegt, og er undirstaða allra 

framfara í heimi hér, en lágmenning skilgreinist sem niðurrif og hjóm án þess að 

eitthvað uppbyggjandi komi í staðinn, ígildi úrkynjunar. Öll vegferð mannsins er 

til vitnis um þetta, allt frá dögum Súmera, Assyríu manna, Grikkja og Rómverja 

svo og menningar Austurlanda fjær. Í Suður-Ameríku voru það Mayar og seinna 

Aztekar, nú álitið að hin aldagamla menning Maya hafi liðið undir lok vegna þess 

að þeir tóku að vanrækja tengslin við fortíðina, undirstöðurnar hafi um leið tekið 

að gliðna, einnig á að hafa komið til fyrirhyggjulítil ásókn á vistkerfið. Afleiðingar 

hins fyrra má víða merkja á síðustu tímum og hvað varðar hið síðara blasa þær svo 

komið ekki aðeins við á afmörkuðu landsvæði langt í burtu heldur hér á landi og 

samanlagðri heimsbyggðinni (timarit.is, 2004). 

 

Hér má nema nokkurn samhljóm með þeim Adorno og Horkheimer (1937), að 

menningariðnaðurinn sé úrkynjun listarinnar og lágmenning sé menning sem stjórnist af 

markaðsöflunum. Bragi segir enn fremur: 

 

Hér um þroskaatriði að ræða, ekki hvað sé öðru æðra eða einhver ímynduð 

stéttaskipting, það er að snúa hlutunum á hvolf, gildir listamenn eru einfaldlega að 

skapa samkvæmt eðli sínu, sannfæringu og uppruna, fyrir alla menn og engan 

mann, meðal þeirra þróast yfirleitt hvorki hroki né yfirlæti, hann finna menn annars 

staðar. Einkum meðal þeirra sem stefna að því að einangra listina, beina henni í 

kórréttan farveg og telja sig yfir aðra hafna, beita hins vegar jafn harðri og einsýnni 

markaðssetningu og hinir sem stíla á hinn ómenntaða múg (timarit.is, 2004). 

            Já, Indriði hér stígur morgunmild 

þín minning fram. Hér leiztu skyggnum augum 

þá skjaldborg rísa um lands þíns list og snilld, 

sem löngum þótti draumsýn einni skyld. 

En þér brann ævilangt sú trú í taugum, 

að þjóð sem hafnar heimsins list, er dæmd,  

til hels, og þagnar, dæmd frá tign og sæmd. 

Og víl og beyg þú lýstir lands þíns fjendur 

og lýstir hvoru tveggja stríði á hendur. 

            (Tómas Guðmundsson) 

 

 

 

 

3. AÐFERÐAFRÆÐI RANNSÓKNAR 

 

Hér verður greint frá þátttakendum rannsóknarinnar, hönnun rannsóknar og hver er  nálgun 

rannsóknaráætlunar. Höfundur greinir einnig frá framkvæmd og aðferð rannsóknar og farið er yfir 

söfnun og greiningu gagna. Í lok kaflans verður fjallað um siðferðisleg álitamál og réttmætti 

rannsóknarinnar. 

  

Höfundur var meðvitaður um að námi hans við Bifröst myndi ljúka með ritgerð, því fæddist 

hugmyndin að þessari ritgerð snemma eftir að nám hófst. Höfundur vissi að hann vildi rannsaka 

hvort sviðslistir gætu þrifist í dreifðari byggðum landsins. En að áeggjan kennara við háskólann 

var ákveðið að þrengja rammann og einbeita sér frekar að einu ákveðnu svæði frekar en skoða allt 

landið. Nærtækast var að skoða Fljótdalshérað, heimahérað höfundar og skilgreint svæði sviðslista 

á Austurlandi. 

3.1. ÞÁTTTAKENDUR RANNSÓKNAR  

 

Tilgangur rannsóknarinnar er að varpa ljósi á stefnu og hugmyndir um framtíð sviðslista á 

Fljótsdalshéraði og vonandi leiða að svari við þeirri spurningu hvort grundvöllur sé fyrir því að 

atvinnusviðslistir geti þrifist í dreifðari byggðum. Rannsóknin mun þannig geta nýst sveitastjórn, 

sviðslistafólki og fræðimönnum á sviði menningarstjórnunnar.  

 

Viðmælendur voru eftirtaldir:  

  

Signý Ormarsdóttir, verkefnisstjóri hjá Austurbrú áður Menningarráði Austurlands. Signý hefur 

starfað sem menningarfulltrúi Austurlands frá upphafi samnings SSA og ríkisins.  

 

Halldór Warén, fyrrverandi Forstöðumaður Menningarmiðstöðvar Fljótsdalshéraðs. Halldór var 

einnig umsjónarmaður Sláturhússins, menningarseturs sem hýsir meðal annars Menningarmiðstöð 

Fljótsdalshéraðs. Hann hefur einnig haft umsjón með Þjóðleik á Austurlandi og tekið á móti 

listafólki sem vinnur verkefni á Fljótdalshéraði eða setur upp sýningar.  

 

Gunnar I. Gunnsteinsson, framkvæmdastjóri Menningarfélags Akureyrar. Gunnar hefur nýlega 

tekið við stöðu framkvæmdastjóra MAK, hann starfaði áður sem framkvæmdastjóri Sjálfstæðu 

Leikhúsanna.  

 

Karitas H. Gunnarsdóttir, skrifstofustjóri Skrifstofu menningarmála hjá Menntamála-

ráðuneytinu. Karitas hefur starfað hjá Mennta- og menningarráðuneytinu frá árinu 1995, hún 

varð Skrifstofustjóri Menningarmála árið 2000.  

 

Kári Viðarsson, leikari og leikhússtjóri hjá Frystiklefanum á Rifi. Kári á og rekur leikhús á 

landsbyggðinni, því getur hann veitt innsýn inn í rekstur sviðslistafyrirtækis í dreifbýli. 

 

Halldóra M. Pétursdóttir, leikkona og einn af stofnendum leikhópsins Frú Norma. Halldóra er frá 

Egilsstöðum, Frú Norma starfaði þrjú sumur í Sláturhúsinu, Menningarsetri á upphafs árum þess. 

Halldóra er sjálfstætt starfandi leikkona á Austurlandi.  

Pétur Ármannsson, leikari og leikstjóri hjá Tilraunaleikhúsi Austurlands og Dance For Me. Pétur 

er frá Fellabæ á Fljótsdalshéraði. Hann stofnaði Tilraunaleikhús Austurlands ásamt fleirum og stóð 

fyrir sýningum eitt sumar í Sláturhúsinu, Menningarsetri. Hann er sjálfstætt starfandi 

sviðslistamaður. 

 

Sigrún Blöndal, formaður Samtaka Sveitarfélaga á Austurlandi. Sigrún kom að gerð síðasta 

menningarsamnings milli SSA og Fljótsdalshéraðs og vann einnig að gerð sóknaráætlunar 

Austurlands 2015. Sigrún er Forseti bæjarstjórnar Fljótsdalshéraðs.  

 

 

3.2.  HÖNNUN Á RANNSÓKN OG RANNSÓKNARNÁLGUN 

  

Þar sem rannsóknin beinist að ákveðnu umfjöllunarefni á einu ákveðnu svæði valdi höfundur að 

nota tilviksrannsókn. Tilviksrannsókn er rannsókn (e. case study) á tilviki eða tiltölulega vel 

einangruðu og skilgreindu kerfi. Viðfangsefnið er hægt að skoða sem hluta af stærri fyrirbæri eða 

einingu. Af mörgum áherslum er ein sérstaklega valin og áhersla rannsóknarinnar því þröng. Efni 

er safnað með beinum athugunum, en einnig má styðjast við annað efni. Þar næst er efniviðurinn 

greindur til að setja umfjöllunar efnið í stærra samhengi svo að draga megi almennar ályktanir af 

rannsókninni.  Einkenni tilviksrannsókna er meðal annars þegar umfjöllunarefnið er skilgreint sem 

afmarkað kerfi. Þá verður rannsakandinn að lýsa og greina ytri mörk og gera grein fyrir hvernig 

það er þá afmarkað.  „Það er tilvik um „eitthvað“, það þarf að skilgreina það og ákveða hvaða þætti 

á að taka til greiningar. Leitast er við að viðhalda heildarmynd, einingu og innra samhengi 

tilviksins, en þó með sérstakri nálgun svo sem rannsóknarspurningu“ ( mennta.hi.is, 2015). 

 

 

3.3.  LÝSING Á RANNSÓKNARAÐFERÐ 

 

Með greiningu eru gögnin sem safnað er saman sett í stærra samhengi. Þannig er hægt að draga  

almennari ályktanir af niðurstöðunum. Gera má ráð fyrir að umfjöllunarefni sé í einhverju 

samhengi. Hvort sem það er þá í  sögulegu, félagslegu, stjórnmálalegu eða einhverju öðru ákveðnu 

samhengi. (mennta.hi.is, 2009). 

 

Gögnum var að stærstum hluta safnað með einstaklingsviðtölum. En einstaklingsviðtöl eru 

eigindleg rannsóknaraðferð þar sem tekin eru viðtöl um ákveðið umfjöllunarefni við einn 

viðmælanda í einu. Engin ákveðin regla er til um hversu marga skal rætt við í hverri rannsókn fyrir 

sig en algengast er að miða við tíu til fimmtán viðmælendur (mennta.hi.is, 2009). En með umfang 

þessarar rannsóknarinnar í huga var rætt við átta viðmælendur í þessu tilfelli. Það fór eftir efni 

viðtalanna og þeirra gagna sem safnað var hvort þær niðurstöður voru í for- eða bakgrunni. 

Höfundur leitaðist við að öll sjónarmið fengu að njóta sín án þess þó að það yrði til þess að draga 

úr mikilvægi þess að niðurstöðurnar yrðu skýrar. 

 

Til að ná fram skilningi eða viðhorfum fólks til einhvers ákveðins umfjöllunarefni eru  

einstaklingsviðtöl mjög sterk rannsóknaraðferð.  Frekar en þegar áherslan er frekar á huglæg atriði 

eða þekking á viðfangsefninu er takmörkuð, þá reynast rýnihópar betri leið til að komast að 

niðurstöðu. Einnig er hægt og reynist vel að nota einstaklingsviðtöl til að öðlast heildstæðari sýn 

á  ákveðið breytingarferli út frá sjónarhóli viðmælenda, eins og með þeim spurningum sem lagt er 

upp með í þessari rannsókn.  Með einstaklingsviðtölum er aldrei markmiðið að koma fram með 

alhæfingar og heimfæra niðurstöður yfir á einhvern stærri hóp. Heldur fyrst og fremst það að veita 

innsýn í skoðanir eða hugmyndir fólks í tengslum við ákveðið umfjöllunarefni (mennta.hi.is, 

2015). 

 

 

3.4.  FRAMKVÆMD RANNSÓKNAR OG AÐGENGI AÐ GÖGNUM 

 

Höfundur byrjaði á því að kynna verkefnið fyrir fyrrnefndum  átta viðmælendum  í tölvupósti  og 

leitaði eftir samstarfi. Allir sem leitað var til samþykktu viðtal og voru höfundi mikil hjálp. 

Viðtölin fóru fram í gengum síma eða Skype forritið. Höfundur hefur gott aðgengi að gögnum um 

Menningarmiðstöð Fljótsdalshéraðs, Menningarsamning SSA, Menningarmiðstöðvar 

Fljótsdalshéraðs og Fljótdalshéraðs  og einnig  sóknaráætlun Austurlands í gegnum starf sitt sem 

forstöðumaður. Starfsfólk Austurbrúar var einnig boðið og búið að aðstoða og útskýra.  Íslenskar 

ritgerðir til samanburðar málinu tengdar lágu fyrir á skemman.is og auðvelt var að nálgast erlendar 

ritgerðir með leit á vefsíðunni scholar.google.is. 

 

 

3.5.  GREINING GAGNA 

 

Greining gagna hófst strax á söfnunarstigi og hafði þar af leiðandi áhrif á hvaða gögnum var safnað 

síðar í rannsókninni, til dæmis ef gögnin leiddu til einhliða niðurstaðna eða ef höfundur greindi 

merki um endurtekningar.  Í rannsókn sem þessari verður  strax frá byrjun að hafa í huga ákvörðun 

um framsetningu gagna, með áherslu á túlkun þeirra, greiningu og túlkun. Viðmið um hvenær eigi 

að hætta að safna gögnum þurfa að vera skýr, til dæmis þegar gagnasöfnun leiðir ekki til frekari  

upplýsinga eða þegar mynstur eru kannski farin birtast í gögnunum.  

Mikilvægt er að leita að samhengi, þema eða mynstri, þegar gögn eru greind til túlkunar og 

útskýringa. Nauðsynlegt er gögnin séu skoðuð í minni einingum með tilliti til þróunar hópa eða 

flokka sem skýra eða lýsa til dæmis kóðun efnisbúta og flokka og þannig má draga af þeim 

ályktanir. Höfundur telur gagnlegt að bera stöðugt saman niðurstöður til að halda yfirsýn yfir 

rannsóknina. Við greining á gerð og uppbyggingu gagna, þarf að athuga hvort þar birtist einhver 

sérstök uppbygging og hvort gögnin raðist á eðlilegan hátt eða hvort innbyrðis tengsl séu að 

myndast.  

Ef greining byggir á íhugun og vangaveltum, þá verður höfundur að treysta eigin dómgreind, 

tilfinningu og innsæi. Nauðsynlegt er að endurskoða gögnin og athuga vel að ekki séu neinar 

mótsagnir í greiningu þeirra (mennta.hi.is, 2015). 

 

 

3.6.  RÉTTMÆTI OG ÁREIÐANLEIKI RANNSÓKNAR 

 

Það hversu líklegt það væri að niðurstöður yrðu þær sömu ef rannsóknin væri endurtekin af öðrum 

rannsakanda, er mælikvarðinn á áreiðanleika rannsóknar. Þetta á þó einungis við ef ætlunin er að    

komast að almennum reglum eins og algengt er í eigindlegum rannsóknum. En augljóslega ekki ef 

rannsókn er gerð til þess að lýsa einhverjum einstökum tilvikum. Það þarf að hafa að leiðarljósi 

við skráningu á rannsóknarniðurstöðum að rökrétt samhengi, tilvitnanir í rannsókninni og gögn 

sem stuðs er við stuðli að því að gera textann í ritgerðinni trúverðugan (Østerud,1998, bls. 128). 

„Með margprófunum (e. triangulation) má sannreyna réttmæti gagna og þannig í framhaldinu máta 

það við niðurstöður úr megin rannsókninni“  (mennta.hi.is, 2015). 

 

Þar sem þessi rannsókn er tilviksrannsókn byggð á einstaklingsviðtölum getur niðurstaðan ekki 

orðið annað en rökstudd skoðun höfundar byggð á þeim gögnum sem liggja fyrir. Hins vegar er sú 

skoðun byggð á fyrirliggjandi gögnum sem lesandinn getur kynnt sér og þannig dregið sínar eigin 

ályktanir. Aðrar ritgerðir og rannsóknir sem til eru um efnið og því skylt voru einnig skoðaðar, þar 

af leiðandi verður hægt að setja þessa rannsókn í samhengi við innlendar og erlendar rannsóknir. 

Fræðilegt úrtak í þessu tilviki ætti að tryggja hlutlausar og áreiðanlegar niðurstöður en áhættan er 

í ljósi fámennis og nálægðar í litlum samfélögum. Því er mikilvægt að yfirsýn sé skýr og höfundur 

telur að samanburður við erlendar rannsóknir ætti að einhverju leyti að tryggja það og þannig stuðla 

að áreiðanlegum niðurstöðum sem hægt er að nýta í framtíðinni. 

 

 

3.7. STAÐA RANNSAKANDA INNAN RANNSÓKNAR OG SIÐFERÐILEG  

ÁLITAEFNI  

 

Höfundur er forstöðumaður Menningarmiðstöðvar Fljótdalshéraðs síðan 26. maí 2015 og hefur 

aukinheldur setið fundi um stefnu sveitarfélagsins í menningu og listum. Verandi einnig sjálfstætt 

starfandi sviðslistamaður hefur höfundur einnig hagsmuna að gæta varðandi tækifæri og aðstöðu 

til sköpunar. Höfundur er auk þess fæddur og uppalinn á Egilsstöðum og er því bæði  tengdur efni 

rannsóknarinnar og staðnum sem er til rannsóknar. Því eru líkur á að eigin reynsla og hugmyndir 

um framtíð sviðlista á austurlandi liti rannsóknina. Því var áhersla höfundar að velja nokkuð 

fjölbreyttan hóp viðmælenda til að fá álit margra og vonandi ólíka nálgun sem opnaði möguleika 

á aðrar niðurstöður en hann hafði kannski lagt upp með, hvort sem það var honum ljóst eða ekki. 

Fyrirfram var skoðun höfundar  mótuð af einhliða túlkun á viðfangsefninu en ekki upplýst 

niðurstaða út frá fyrirliggjandi gögnum. 

 

Því var talið mikilvægt að bæði sjónarmið kæmust að og frekar voru möguleikar til framfara 

kannaðir heldur en reynt væri að finna sökudólg. Höfundur var vel kunnugur því starfi sem unnið 

hefur verið innan sveitarfélagsins en þá helst því sem kalla má vinnunni á gólfinu eða loka 

afurðina. Upplýsingar um þá vinnu sem unnin var „bak við tjöldin“ ,ef svo má að orði komast, 

skorti. Ritgerðir bæði erlendar og innlendar sem velta upp hinum ýmsu sjónarhornum á sviðslistir 

í dreifðum byggðum og samstarfi ríkis og sveitarfélaga í menningarmálum voru einnig hafðar til 

hliðsjónar.   

 

  

 

Og sjá, hér munt þú koma enn í kvöld. 

Þú kveður nýja þjóð til endurfundar 

við týnda bernsku. Bak við þessi tjöld 

vor bíður gleymd og löngu horfin öld,  

sem fram á sviðið stígur innan stundar. 

Og hér munum vér kynnast þeirri þjóð,  

er þúsund ár sem barn við klettinn stóð, 

en nöktum lófa lauk upp stórum fjöllum 

og land sitt byggði álfaþjóð og tröllum. 

 

            Og það er nýársnótt. - Við bleikan ís 

og nakta jökla kristallselfur syngja, 

sem tunglskinsljóðum vekja vætt og dís. 

Öll veröldin af hvítum svefni rís 

og opnum hólum álfaklukkur hringja, 

svo loftið skelfur. Landið allt í nótt 

er leiksvið, skipað annarlegri drótt, 

sem lýtur þeirri list, er snauðum börnum 

fær lyklavald að jörð og himinstjörnum. 

(Tómas Guðmundsson) 

4. NIÐURSTÖÐUR 

 

 

Hér verður farið yfir niðurstöður þeirra viðtala sem tekin voru og þær bornar saman við þau gögn 

sem var safnað. Niðurstöðunum er skipt í fimm kafla eftir umfjöllunarefni.  

  

Viðfangsefni rannsóknarinnar var að greina umhverfi sviðslista, hvaða grundvöllur væri fyrir 

atvinnusviðslistir á Fljótdalshéraði og hver væru hugsanleg tækifæri sviðslista á Austurlandi.  

Þegar viðtöl og heimildir eru tekin saman, má draga nokkuð skýra mynd af núverandi stöðu 

sviðslista og forsögu þess hvers vegna Fljótdalshérað var valið miðstöð sviðslista á Austurlandi. 

Auk fyrrgreindra viðtala byggir höfundur niðurstöður sínar á viðtölum sem hann hefur átt við 

Óðinn Gunnar Óðinsson, Atvinnu-, íþrótta og menningarfulltrúa Fljótsdalshéraðs, sem hann átti 

snemma árs 2015 og um haustið sama ár.    

 

Þegar viðmælendur voru spurðir í upphafi viðtals hvort þeir teldu einhvern grundvöll fyrir 

atvinnusviðslistir á landsbyggðinni voru ekki allir á þeirri skoðun að slíkur grundvöllur væri fyrir 

hendi. Þó voru sumir ekki í vafa um að svo væri. Áður en höfundur fer í nánari greiningu á 

viðtölunum sem hann átti við viðmælendur sína telur hann rétt að fara yfir þessa grundvallar 

spurningu.  

     

Karitas H. Gunnarsdóttir telur skort á fagfólki og aðstöðu helst standa í vegi fyrir 

atvinnusviðslistum á landsbyggðinni, en nefnir Leikfélag Akureyrar sem gott dæmi þar sem þessi 

rekstur hafi gengið upp. Henni finnst reyndar merkilegt að það skuli yfirleitt vera atvinnuleikhús í 

svo fámennu samfélagi (Karitas H. Gunnarsdóttir, símtal, 21. september, 2015). Kári Viðarsson 

segir að Íslendingar vilji leikhús og ef efniviðurinn er valinn með tilliti til menningar- og sagnaarfs 

hvers svæðis telur hann hægt að „ala“ upp áhorfendur. „Það er grundvöllur fyrir að minnsta kosti 

einu metnaðarfullu leikhúsi í hverjum landshluta.“ (Kári Viðarsson, tölvupóstur, 22. september, 

2015). Halldóra Malin Pétursdóttir segir grundvöllinn vera spurningu um fjármagn, hún leggur 

ekki eins mikla áherslu á aðstöðu eða húsnæði sem slíkt heldur frekar þá kröfu að þeir sem starfi 

við sviðslistir fái laun sem séu sambærileg við aðrar greinar. „Sviðslistir eru í fjárskorti á 

landsbyggðinni“ (Halldóra Malin Pétursdóttir, símtal, 31. mars, 2015). Sigrún óttast að 

grundvöllurinn sé ekki traustur fyrir atvinnusviðslistir á Fljótsdalshéraði, þó að svæðið búi að 

traustum grunni áhugafólks í sviðslistum (Sigrún Blöndal, símtal, 28. september 2015) Pétur 

Ármannsson tekur í svipaðan streng, hann efast um að það sé grundvöllur fyrir atvinnusviðslistir 

á Fljótsdalshéraði allan ársins hring nema með dyggum stuðningi frá yfirvöldum. „Það yrði alltaf 

með stuðningi, hvort sem það væri rými eða gistingin“ (Pétur Ármannsson, símtal, 21. september, 

2015). Hins vegar er Gunnar I. ekki í neinum vafa um að slíkur grundvöllur sé fyrir hendi 

„Algjörlega, horfðu á áhugaleikfélögin“ (Gunnar I. Gunnsteinsson, símtal, 21. september, 2015).  

Hann segir fólk tilbúið að borga fyrir menningu, það sýni bara aðsóknartölur til dæmis 

leikhúsanna. Gunnar I. segir tækifærin liggja í menningarsamningum landshlutanna, menning sé 

hluti af lífsgæðum fólks og því byggðamál. (Gunnar I. Gunnarsson, símtal, 21. september, 2015). 

 

 

4.1. SAMANTEKT 

 

Eftir að hafa tekið viðtölin og skrifað þau niður, var hvert viðtal þemagreint og út frá því fundin 

sameiginleg þemu. Þau þemu sem oftast komu upp voru:  

  

 Pólitík og stefnumótun, sem höfundur skipti niður í stefnu og húsnæði. 

 Samstarf. 

 Fjármagn, sem höfundur skipti niður í forgangsröðun og kostnað. 

 Fyrirmyndir. 

 Næstu skref. 

 

Þessir fjögur þemu og undirflokkar þeirra eru yfirheiti á köflum í niðurstöðukaflanum. Höfundur 

bar svo niðurstöður viðtalanna saman við fyrirliggjandi gögn svo sem Menningarstefnu, 

menningarsamning og skyldar rannsóknir.  

4.1.1 Pólitík og stefnumótun 

 

Stefna.  

 

Viðmælendur í rannsókninni tala um skort á stefnu hjá Fljótsdalshéraði og því að aðeins sé hugsað 

fjögur ár fram í tímann í senn. „70% af minni vinnu fer í pólitískt argaþras“ (Signý 

Ormarsdóttir,símtal, 30. mars, 2015).  Halldór segist orðinn langþreyttur á að bíða eftir breytingum 

sem hafi verið lofað og talar um að lítið hafi miðað fram á við og í raun hafi verið algjör kyrrstaða 

síðustu ár (Halldór Warén, símtal, 30. mars, 2015).  Því má bæta við að um þessar mundir stendur 

yfir vinna við gerð menningarstefnu fyrir sveitarfélagið Fljótsdalshérað, einnig er verið að 

endurskipuleggja hlutverk forstöðumanns Menningarmiðstöðvarinnar.  Halldóra segir stefnuleysi 

standa í vegi fyrir framþróun sviðslista á svæðin „ við erum alltaf á byrjunarreit“ (Halldóra Malin 

Pétursdóttir, símtal, 31. mars, 2015). Sveitarfélagið verði að gera upp við sig hvor það ætli bara að 

vera gestgjafi og taka á móti hópum eða hvort sveitarfélagið ætli að styðja og skapa aðstæður fyrir 

sviðslistir á svæðinu. Kári segir að grundvöllur fyrir atvinnusviðslistir í fámennum byggðalögum 

sé gott samstarf við yfirvöld hvers svæðis fyrir sig með „ vel ígrundaða heildarsýn og raunhæf 

markmið“ (Kári Viðarsson, tölvupóstur. 22. september, 2015). „Hefur ríkið gert mikið af því?“ 

(Pétur Ármannsson, símtal, 21. september, 2015) spyr Pétur þegar hann er spurður um stuðning 

ríkisins við sviðslistir á landsbyggðinni. Pétur nefnir þó menningarsamningana sem dæmi um 

stuðning ríkisins í málaflokknum. Annars telur hann ekki vera neina stefnu sjáanlega (Pétur 

Ármannsson, símtal, 21. september 2015).  Sigrún segir að sveitarfélagið hafi fyrst og fremst stutt 

áhugaleikfélagið með því að veita því húsnæðisstyrk. En í svona fámennum samfélögum eins og 

á Fljótsdalshéraði þá byggir svona starf alltaf á  einstaklingum „ En mér hefur fundist þetta frekar 

svolítið brothætt, það vantar einhverja sem drífa þetta áfram“ (Sigrún Blöndal, símtal, 28. 

september 2015).  

 

 

Húsnæði. 

 

Skortur á aðstöðu er eitthvað sem allir viðmælendur höfundar tala um, „Þó ég vilji að fjármagnið 

sé sett í fólk frekar en hús, þá geri ég ekki lítið úr því að það vantar aðstöðu á svæðinu“ (Signý 

Ormarsdóttir ,símtal, 30. mars, 2015). Gunnar Jónsson formaður bæjarráðs Fljótdalshéraðs sagði 

á fundi um menningarstefnu sveitarfélagsins  að Sláturhúsið sem menningarhús hefði aldrei verið 

klárað og því ekki virkað sem skyldi. En það stæði nú til að breyta því og unnið væri að því að 

koma upp fjölnotasal sal í húsinu sem meðal annars myndi nýtast fyrir sviðslistir (Gunnar Jónsson, 

munnleg heimild, 9. febrúar 2015).  Halldór talar líka um að enn beri á því að fólk sé hreinlega á 

móti Sláturhúsinu og vilji ekki einu sinni koma þangað inn, hann telur að þar ráði pólitík. Þetta 

telur Halldór vera eitt ljónið í veginum fyrir því að ekki hafi tekist að setja niður stefnu fyrir 

Menningarmiðstöðina eða Sláturhúsið. Hann vill meina að húsið hafi verið nokkurs konar 

„olnbogabarn í kerfinu“ (Halldór Warén, símtal, 30. mars, 2015). „Þjóðleikhúsið og Íslenska 

Dansflokkinn vantar aðstöðu til að gegna lögbundnu hlutverki sínu“ (Karitas H. Gunnarsdóttir , 

símtal, 21. september, 2015). Hér á Karitas við að ekkert sértækt húsnæði er á Austurlandi til að 

taka á móti þessum stofnunum sem er samt skylt að ferðast út á land. Hún segir að það sé vissulega 

þessi aðstöðumunur, en ef Austfirðingar sammælist um að það sé nauðsynlegt að byggja 

sviðslistahús, þá verði ráðuneytið að athuga það, en krafan verði að koma frá heimafólki. „Það 

verður ekki ákveðið hér í 101 Reykjavík“ (Karitas H. Gunnarsdóttir, símtal, 21. september, 2015). 

„ Það verður að vera til staðar aðstaða sem er boðleg, svo hægt sé að taka á móti mismunandi 

sýningum“ segir Sigrún (símtal, 28 september 2015). Menn hafi hingað til, fyrst og fremst verið 

að horfa til stórra gestaleiksýninga segir Sigrún. Hún leggur frekar áherslu á að fyrir hendi sé 

aðstaða til að taka á móti fjölbreyttari sviðslistaverkefnum. Tryggja verði aðgang að tækjabúnaði 

og aðstöðu til að taka á móti og framleiða fjölbreyttar sýningar (Sigrún Blöndal , símtal, 28. 

september, 2015). 

 

 

4.1.2 Samstarf 

 

 Í samtali við Signýju Ormarsdóttur (símtal, 30. mars 2015) kom fram að í upphafi hafi lítil trú 

verið á því að það næðist að fá sextán sveitarfélög til að vinna saman, en það hafðist og Samtök 

sveitarfélaga á Austurlandi (SSA) hafi unnið að uppbyggingu atvinnuþróunarfélags, markaðsstofu 

og menningarráðs svo eitthvað sé nefnt. SSA hefur því verið fyrirmynd annarra landshluta að 

samvinnu sveitarfélaga. Signý segir að hrepparígur sé „aðeins í nefinu á fólki“ og þegar á reynir 

þá vinni fólk í sveitarstjórnum á Austurlandi vel saman (Signý Ormarsdóttir, símtal, 30. mars, 

2015). Karitas segir að menningarsamningarnir hafi skipt sköpum í samstarfi ríkis og sveitarfélaga, 

samningarnir hafi gert kleift að starfa á „jafnréttisgrundvelli“. Mikil framför hafi átt sér stað í 

faglegum vinnubrögðum á sviði menningarmála eftir að samningarnir tóku gildi (Karitas H. 

Gunnarsdóttir, símtal, 21. september, 2015). Gunnar I. segir að menningarsamningarnir veiti 

öryggi, því þannig er stofnunum gert kleift að skipuleggja verkefni fram í tímann (Gunnar I 

Gunnsteinsson, símtal, 21. september, 2015). Sigrún segir að samningarnir hafi gert mögulegt að 

styrkja mörg góð verkefni. „Þessir samningar hafa skilað því að hægt var að setja hér upp sýningar 

og fleira“ (Sigrún Blöndal, símtal, 28. september, 2015).  

 

Bæði Halldóra (símtal, 31. mars 2015) og Halldór Warén (símtal, 30. mars 2015) minnast á að 

erfitt sé að koma á samstarfi milli áhugaleikfélagana annars vegar og milli atvinnuhópa og 

sveitarfélaga hins vegar. Signý minnist líka á samskipta á milli atvinnu- og áhugasviðslistafólks, 

til dæmis þegar atvinnuleikhópurinn Frú Norma hóf starfsemi sína á Egilsstöðum, hafi aðilum 

innan  áhugaleikfélagsins á Fljótsdalshéraði fundist Frú Norma hafa „ruðst inn á svæðið“ og þar 

segir Signý að sveitarfélagið með Menningarmiðstöðina í fararbroddi hafi mistekist að koma á 

samtali á milli þessara aðila. Því þar hefði verið hægt að koma á samstarfi „…sem hefði þá verið 

grunnur að því að skapa sviðslistafólki atvinnu í sveitarfélaginu “ (Signý Ormarsdóttir, símtal, 30. 

mars, 2015). Í þessu tilfelli hefði öflugri menningarmiðstöð geta brugðist betur við segir Signý. 

„Það að það sé verið að skapa list í bæjarfélögunum er ótrúlega mikilvægur menningar kapital, 

sama hver útkoman er“ segir Pétur.  Hann vill meina að sköpun í nærumhverfinu sé fólki mikilvægt 

og geri það aðlaðandi fyrir ungt fólk að búa þar. „ Ef það er enga [skapandi] vinnu að fá þá erum 

við bara hérna í Reykjavík“ (Pétur Ármannsson, símtal, 21. september, 2015).  

 

4.1.3 Fjármagn 

 

Forgangsröðun. 

 

Bæði Halldóra (símtal, 31.mars 2015)  og Halldór (símtal, 30. mars 2015) tala um skort á fjármagni 

hér að ofan, en ríki og bær leggja bæði til 4 milljónir á ári til Menningarmiðstöðvarinnar, þessi 

upphæð hefur ekki hækkað síðan fyrsti samningurinn var gerður 2001. Halldór segir að miðað við 

verðlag 2015, hafi styrkurinn sem miðstöðin fái í gegnum menningarsamninginn því lækkað um 

nær 40% (Halldór Warén, símtal, 30. mars, 2015).  Signý segir fjármagnið vera til staðar en því sé 

ekki veitt í réttan farveg, það verði að forgangsraða „ það voru settar… …80 milljónir í að gera 

upp gamla bryggju á Neskaupstað“ þetta fjármagn kemur úr hafnarsjóði og  „…40 milljónir voru 

settar í fegra götur í Fjarðabyggð“ (Signý Ormarsdóttir, símtal, 30. mars, 2015).  

„Ríkinu ber ekki að sinna menningu umfram það sem lögbundið er“ segir Karitas, hún leggur 

áherslu á að frumkvæði um eitthvað annað og meira, verði að koma frá sveitarfélögunum (Karitas 

H. Gunnarsdóttir, símtal, 21. september, 2015). Gunnar segir að ábyrgðin sé sveitarfélagsins, 

lausnirnar verði að koma frá heimamönnum, það sé hagur þeirra. „Því það er sveitarfélagið sem 

græðir“ (Gunnar I. Gunnsteinsson, símtal, 21. september, 2015). Hann vill meina að menning sé 

byggðarmál og deilir þar sýn Péturs hér að ofan „Fólk flytur ekki bara vegna skorts á vinnu, heldur 

líka vegna skorts á afþreyingu, listum og menningu, lífsgæðum“(Gunnar I. Gunnsteinsson, símtal, 

21. september, 2015). Hann telur nú vera tækifæri þegar menningarsamningarnir séu lausir og 

nauðsynleg sé að vísitölutengja þá og helst að sú leiðrétting sem þannig næðist yrði afturvirkt. 

(Gunnar I. Gunnsteinsson, símtal, 21. september, 2015). „Ríkið hefur verið að skera niður til 

menningarsamninganna og alls ekki gert Þjóðleikhúsinu að fara út á land með sýningar“ (Sigrún 

Blöndal, símtal, 28. september, 2015). Sigrún segir að börn í dreifbýli hafi umtalsvert minni 

möguleika á að sækja leiksýningar, heldur en börn á höfuðborgarsvæðinu eða í Eyjafirðinum. 

Þjóðleikhúsið er alls ekki að sinna fræðsluhlutverkinu, segir hún (Sigrún Blöndal, símtal, 28. 

september, 2015). Gunnar I. vill meina að peningunum væri betur varið í heimabyggð þar sem 

listamenn búsettir á svæðinu myndu framleiða sýningar, heldur en Þjóðleikhúsið fái auka framlag 

til að fara út á land (Gunnar I Gunnsteinsson, símtal, 21. september, 2015).       

 

 

Kostnaður. 

 

Samhljómur er í orðum Halldórs (símtal 30. mars 2015) og Halldóru (símtal 31. mars 2015) um 

að koma verði stjórnvöldum í skilning um að sviðslistir eru í eðlu sínu dýrari en aðrar listir. Þó að 

átta milljónir geti dugað til að reka myndlistarmiðstöð eða tónlistarmiðstöð dugi það skammt til 

að reka sviðslistarmiðstöð.  „ Það er ekki sanngjarnt að skipta þessu jafnt á milli“ (Halldóra Malin 

Pétursdóttir, símtal, 31. mars, 2015).  „Þegar þú segir þeim að einleikur kosti 12 milljónir, þá gapa 

þau“ segir Gunnar (símtal, 21 september 2015). Hann segir fólk gerir sér ekki grein fyrir því hvað 

þetta er dýrt, það sem standi atvinnusviðslistum fyrir þrifum sé að ekki er „...skilningur á því, að 

það þarf fjármagn til að reka atvinnuleikhús“ (Gunnar I. Gunnsteinsson, símtal, 21. september, 

2015). Þess vegna er ekkert sviðslistafólk starfandi á landsbyggðinni, Menningarfélag Akureyrar 

„flytur inn“ til dæmis alla sína sviðslistamenn (Gunnar I. Gunnsteinsson, símtal, 21. september, 

2015). Þar á hann við að enginn þeirra leikara sem starfa fyrir Menningarfélag Akureyrar eru með 

fasta búsetu á Akureyri (Gunnar I. Gunnsteinsson, símtal, 21. september, 2015). 

 

 

 

4.1.4 Fyrirmyndir 

 

Leikfélag Akureyrar kemur oft upp í umræðunni og er horft til þess sem fyrirmyndar að hvernig 

standa megi að rekstri sviðslistahúss- eða hóps á landsbyggðinni. Leikfélag Akureyrar var stofnað 

með samvinnu atvinnu- og áhugaleikara. Karitas segir að við megum vera stolt af því að eiga svo 

öflugt atvinnuleikhús starfandi á landsbyggðinni ( Karitas H. Gunnarsdóttir, símtal, 21. september, 

2015). Signý nefnir Noreg sem fyrirmynd, en þar eru til dæmis ráðnir svæðislistamenn til 

sveitarfélaga á landsbyggðinni sem sinna þá bæði leiklistarkennslu og starfa í leikhóp með aðsetur 

í viðeigandi sveitarfélagi ( Signý Ormarsdóttir, símtal, 30. mars, 2015).  Þar er samhljómur við orð 

Halldórs en hann telur að ef einhver grundvöllur sé fyrir atvinnusviðslistir á Fljótdalshéraði þá 

verði það alltaf í samvinnu við til dæmis barnaskóla, annarra stofnanna sveitarfélagsins og 

Menntaskólans (Halldór Warén, símtal, 30. mars, 2015). Með tilkomu Menningarfélags Akureyrar 

skapaðist grundvöllur til að fjölga sýningum og lengja leikárið. „Við erum að gera starf leikarans 

að tólf mánaða starfi, til dæmis með rekstri leiklistarskóla fyrir börn. Áður var þetta kannski vinna 

í níu mánuði eða jafnvel minna“ (Gunnar I. Gunnarsson, símtal, 21. september, 2015). 

Menningarfélag Akureyrar, MAk, hélt sinn fyrsta aðalfund 20. október 2015, í Hofi á Akureyri, 

þar fór Gunnar yfir það helsta sem gert hefur verið á fyrsta ári félagsins.  Alls framleiðir 

Menningarfélagið um 20 listviðburði á yfirstandandi starfsári, þar af tólf tónleika og átta verkefni 

tengd leiklist. Í fundargerðinni kemur fram að  260 þúsund gestir heimsóttu Hof á árinu og þar af 

160 þúsund frá áramótum. 17.000 áhorfendur sáu listviðburði í húsnæði Menningarfélagsins frá 

áramótum 2014 til loka október 2015. Alls voru seldir miðar og gjafakort fyrir 63 milljónir frá 1. 

janúar en miðasala á fyrstu tveimur og hálfum mánuðum nýs starfsárs er komin í 56,2 

milljónir. (aðalfundur, 2015). 

 

 

4.1.5 Horft til framtíðar 

 

Tækifærin liggja í menningarsamningunum að mati Gunnars (símtal, 21. september, 2015), hann 

segir samningana vera hluta af byggðastefnu. Krafa um vísitölutengingu eða leiðrétting vegna 

verðlags- og launahækkana, er sem rauður þráður í því sem viðmælendur höfundar telja vera fyrsta 

skrefið til bóta á atvinnugrundvelli sviðslista á landsbyggðinni. Allir viðmælendur minnast á skort 

á húsnæði, hvort sem það er til frumsköpunar eða til að taka á móti sýningum. Karitas segir að 

sveitarfélögin ákveði þetta sjálf, það er þeirra að skilgreina sitt hlutverk. Ef sveitarfélögin á 

Austurlandi séu sammála um að þörf sé á sviðslistahúsi, þá verði ráðuneytið að bregðast við því 

(Karitas H. Gunnarsdóttir, símtal, 21. september, 2015). Halldóra (símtal, 31. mars 2015) vill ekki 

einblína um of á húsnæði, þó vissulega sé skortur á aðstöðu. „Það er hægt að nota öll hús í allt“ 

(Halldóra Malin Pétursdóttir, símtal, 31. mars, 2015). Hún leggur meiri áherslu á það þurfi nýja 

nálgun , það verði að styðja grasrótina svo einhver grunnur sé fyrir hendi sem hægt er að byggja 

á.  Því eins og staðan er í dag þá „…kemur aldrei ný sýn, við erum alltaf á byrjunarreit“ (Halldóra 

Malin Pétursdóttir, símtal, 31. mars, 2015). Sigrún (símtal, 28. september, 2015) vill að ríkið styrki 

leikfélögin innan menntaskólanna því þar fari fram mikilvægt starf, ekki síst félagslegt starf. Hér 

má greina samhljóm með því sem Pétur (símtal, 21. september, 2015) segir um hversu mikilvægt 

það er samfélaginu að sköpun eigi sér stað innan þess, hver svo sem útkoman verði. 

 

Í sóknaráætlun Austurlands kemur fram að mikilvægt sé að listin dafni, listarinnar vegna 

(austurbru.is, 2015). Signý segist vilja sjá listamenn í póltík, „…fólk með skapandi hugsun verður 

að koma sér að borðunum“ (Signý Ormarsdóttir, símtal, 30. mars 2015). Þannig telur hún 

listamenn geti haft áhrif á frumákvarðanatöku og stefnumótun, ekki aðeins í menningu og listum 

heldur öllum þáttum samfélagsins. Halldór segir að það verði að gera ráð fyrir og  tryggja 100% 

stöðu sviðslistamanneskju  við menningarmiðstöðina, en núverandi samningur gerir aðeins ráð 

fyrir hálfri stöðu samkvæmt núgildandi samkomulagi. „Það er að koma upp hópur af ungu fólki 

sem er alið upp í leiklist, við verðum að komast á næsta level, til að taka á móti þeim“ (Halldór 

Warén , símtal, 30. mars, 2015). Kári segir að það þurfi að auka skilning á mikilvægi menningarlífs 

á hverjum stað. „Staða sviðslista [á landsbyggðinni] er ekki nægilega góð eða skýr“ (Kári 

Viðarsson, tölvupóstur. 22. september, 2015).  Gunnar I. vísar í rannsóknir um val fólks á búsetu 

svo sem rannsókn Stefáns Ólafssonar, Búseta á Íslandi:Rannsókn á orsökum búferlaflutninga sem 

hann vann fyrir  Byggðastofnun og gefin var út 1997. „ Þetta er bara spurning um hvort það eigi 

að halda byggð í landinu“ (Gunnar I. Gunnarsson, símtal, 21. september, 2015). Í þeirri rannsókn 

sem Gunnar I. nefnir, kemur meðal annars fram að í umfjöllun um menningar- og afþreyingarmál 

að þau mál hafi sterkasta stöðu á stærstu þéttbýlisstöðunum.  Þar er þá átt við Höfuðborgarsvæðið 

og Akureyrarsvæðið. Norðurland vestra og Suðurnes komu þar á eftir en ánægjan var minnst með 

þessa þætti á Vestfjörðum og Austurlandi. (Stefán Ólafsson, 1997, bls. 42)  

            Og hér fékk þjóðin borgið sinni sál. 

Hér sveigði hún sín sköp til undirgefni 

við kynslóðanna draum og bar á bál 

hvern beiskan harm, nam allra vætta mál 

og sótti þúsund ljóð og yrkisefni 

í álfur, sem hún örlát djásnum hlóð. 

Og aldrei hefur snauð og hlekkjuð þjóð  

reist skáldskap sínum hærri himinborgir, 

né helgað dýpri skynjun þyngri sorgir. 

 En tjaldið fellur. Senn er skipt um svið. 

 

Sú sveit er kvödd, sem rakti álfaslóðir. 

Því fólkið hefur numið nýjan sið, 

og nýja trú. Þó ber svo ennþá við, 

að hamraborgir hýsa lönd og þjóðir. 

En það er listin ein, sem á þess vald 

að opna bjargið, draga frá það tjald, 

sem steindu myrkri menn og þjóðir skilur 

og mennskri vitund skáldskap lífsins dylur. 

  

Og bergið opnast. Undrið hefur gerzt. 

Frá ógn og hruni skynjun vor er snúin 

til liðs við allt, sem valdi dauðans verzt: 

Í voru hjarta sigrar eða ferst 

sú veröld guðs, sem oss var öllum búin. 

Og þá, ef mannsins andi er orðinn skyggn, 

öll ástúð lífsins, fegurð þess og tign, 

skal rísa upp í hjarta hans og segja: 

Sjá, hér er ég - og neita því að deyja! 

 

(Tómas Guðmundsson) 

5. UMRÆÐUR OG ÁLYKTANIR  

 

 

Hér ræðir höfundur  niðurstöðurnar í samhengi við fræðilegan bakgrunn rannsóknarinnar og  mun 

álykta útfrá þeim. Þrátt fyrir ríka hefð fyrir starfsemi leikfélaga og leikhópa á svæðinu, hefur ekki 

tekist að skapa þann menningararf sem meðal annars þarf til að skapa umhverfi fyrir 

atvinnusviðslistir á Fljótsdalshéraði samkvæmt viðmælendum. Helst er að greina að vöntun á 

húsnæði sé þar um að kenna. Þá er bæði átt við að heimamenn hafi ekki aðstöðu til að vinna að 

sinni list og eins sé vandkvæðum bundið fyrir listafólk og gestasýningar að heimsækja svæðið. 

Athyglisvert er að skoða fjölda umsókna sviðslistafólks af landsbyggðinni um listamannalaun  í 

ljósi þessa aðstöðuleysis, sem viðmælendur minnast á.  

 

Af því sem kemur fram í viðtölunum hér að ofan má greina þann tón að ef grundvöllur eigi að 

skapast fyrir atvinnusviðslistir á Fljótsdalshéraði þurfi hugarfarsbreytingu til. Fjármagninu hefur 

ekki verið veitt í rétta átt að þeirra mati. Ekki er verið að leggja til að Fljótsdalshérað eða ríkið 

standi fyrir rekstri leikhúss í líkingu við Borgarleikhúsið eða Leikfélag Akureyrar, þó kröfur um 

úrbætur á aðstöðuleysi berist úr báðum áttum, sem sagt bæði frá listamönnunum og  stjórnsýslunni. 

Því er ljóst að sveitarfélagið mun ekki stofna leikhús en hugmyndir hafa komið uppi um að fólk 

með sviðslistamenntun starfi á vegum sveitarfélagsins, þá í gegnum sóknaráætlun fjórðungsins og 

sinni kennslu og námskeiðahaldi jafnframt því að setja upp sýningar, kannski ekki ósvipað og  

tónlistakennarar starfa á landsbyggðinni (Signý Ormarsdóttir, símtal, 30. mars, 2015).  

 

Bæði ríki og bær hafa staðið við sinn hlut þess samnings sem gerður var á milli SSA og ríkisins 

en Signý telur að ákveðins skilningsleysis gæti hjá ríkinu og gulrótin þurfi að vera stærri til að 

draga sveitarfélagið áfram (Signý Ormarsdóttir, símtal, 30. mars, 2015).  

 

Ákveðinnar óþreyju gætir hjá fyrrverandi forstöðumanni Menningarmiðstöðvarinnar og meðal 

listamanna á svæðinu. Óðinn Gunnar Óðinsson, atvinnu-, íþrótta og menningarfulltrúi 

Fljótsdalshéraðs, segir að loksins hafi náðst pólitísk sátt um hvað skuli gera í menningarmálum 

sveitarfélagsins og eftir tíu ára bið þá hafi nú náðst  niðurstaða í málaflokknum. „ Ég skil vel að 

fólk sé orðið þreytt á mér, enda búin að vera að segja  að þetta sé alveg að koma, alveg að koma, í 

tíu ár. En núna er vonandi að farið sjást til sólar í þessu öllu“ (Óðinn Gunnar Óðinsson, munnleg 

heimild, 17. mars 2015).   

 

Samkvæmt Bourdieu (1986) er menningarbundinn auður hugtak sem hægt er að nota til að 

staðsetja einstakling innan hóps eða samfélags sem litað er af þeirri félagsmótun sem er hluti af 

því samfélagi. Hann segir menningarbundinn auð geti jafn vel falist í því að eiga eitthvað eða gera 

eitthvað sem upphefur einstakling innan þess samfélags sem hann tilheyrir. Menningarbundinn 

auður þarf þó ekki endilega að liggja í fjármunum. (Bourdieu. 1986) 

 

Þar sem lítil hefð er fyrir menningarviðburðum á Fljótdalshéraði, hvort sem það eru tónleikar eða 

aðrir viðburðir en það er ekki álitið til auðs að láta sjá sig eða taka þátt í uppákomum. 

Undantekning er þó þorrablót Egilsstaða sem venjulega er vel sótt. En þorrablótið hefur þó 

ákveðna sérstöðu samanborið við aðra menningarviðburði. En þar „raðast bæjarbúar í 

goggunarröð“ segir Halldóra (símtal, 31. mars 2015). Þar vísar hún til þess að ákveðnir hópar 

myndist í aðdraganda blótsins,  þar sem ákveðið er hvar og hjá hverjum skuli setjast við borðhaldið. 

Með hverjum þú mætir og við hvað borð þú situr við, segir til um stöðu þinnar innan samfélagsins. 

Halldóra talar um að sviðslistin hafi aldrei komist upp úr tilraunastiginu, samanber sýningar Frú 

Norma og svo uppfærsla Tilraunaleikhúss Austurlands. Aðstaðan er ekki fyrir hendi, þannig að 

óhefðbundið rými er alltaf eina rýmið, tilraunin leiðir aldrei til neins og áhorfendur hér sjá aldrei 

niðurstöður þeirra (Halldóra Malin Pétursdóttir, símtal, 31. mars 2015). Tilraunaleikhús 

Austurlands þróaðist til dæmis út í „Dansaðu fyrir mig“ dansverk sem farið hefur víða um heim. Í 

dag er enginn þeirra listamanna sem störfuðu með Frú Normu eða Tilraunaleikhúsi Austurlands 

búsettur á Fljótdalshéraði.  

 

„ Þetta er stundum svona og svona … …er kannski voðalega listrænt en fer svolítið yfir höfuðið á 

fólki hér“ (Halldór Warén, símtal, 30. mars, 2015). Hér talar Halldór um þá viðburði sem 

menningarmiðstöðin hefur staðið fyrir og þá sérstaklega verkefni og viðburði sem unnir eru í 

samstarfi við utanaðkomandi listamenn. Bourdieu (1993) segir að áhrif listar nái einungis að grípa 

áhuga þess hluta samfélagsins sem býr yfir menningarlegri getu til að afkóða það sem fyrir augu 

ber. Upplifun og skynjun listarinnar felur í sér afkóðun (e. deciphering) fullyrðir Bourdieu (1993) 

og þá alveg jafnt hvort afkóðunin er meðvitað ferli eða ekki. Það er þessi menningarkóði  eða 

merkingarkerfi samfélagsins sem er gerir skynjun listar mögulega, skynjunin og upplifunin á svo 

upphaf sitt í menningarkóðanum (Bourdieu, 1993).  

Lærður menningarkóði gerir einstaklingnum mögulegt að nota afkóðun til að vinna úr upplifunum. 

Þessi upplifun getur til dæmis verið listviðburður.  Ef einstaklingurinn eða neytandinn nær ekki að 

ráða í gjörninginn verður hann merkingarlaus og sjálfkrafa tilgangslaust. Þetta getur gerst ef  listinn  

fer fram úr skilningi neytandans eða menningarkóði hans dugar ekki til. Í þessu samhengi bendir 

Bourdieu (1993) á í þessu samhengi á að samfélagið sé ekki alltaf meðvitað um það hvað það er 

sem gerir meðlimum þess kleift að sjá og skynja umhverfi sitt, þetta kallar hann menningarblindu 

(Bourdieu, 1993). Umræðan beinist að hinum lærðu menningarkóðum þegar kemur að áhrifum 

samfélagsgerðar á list, sköpun hennar og þess að njóta listarinnar. Bourdieu (1993) sagði, að án 

menningarkóða væri skynjun listar ekki möguleg. Hann færði rök fyrir því að oft verði listaverk 

merkingarlaus ef  ekki er til staðar lærður félagslegur hæfileiki ráðningar (Bourdieu, 1984).  

Einstaklingurinn þarf að þekkja listkenningar og listasögu til að geta borið kennsl á listina. Líklegt 

er að fólk án þeirrar þekkingar eigi í vanda með að greina á milli listar og annarra þátta 

samfélagsins. Bourdieu (1993) vill meina að smekkur manna sé félagsleg afurð og því breytilegur 

á milli mismunandi samfélaga og hópa innan þeirra.  

 

[Listaverk hafa] merkingu og gildi aðeins fyrir þann sem býr yfir lyklinum sem það er 

lyklað í. Meðvituð eða ómeðvituð beiting skynjunar- og matskerfa, sem liggja meira og 

minna ljós fyrir og myndlistar- og tónlistarmenning byggist á, er undirliggjandi forsenda 

þeirrar grunnþekkingar sem felst í því að bera kennsl á stíl einhvers tímabils, skóla eða 

höfundar, og yfirleitt fyrir því að bera kennsl á innri rökvísi verka, sem aftur er forsenda 

þess að unnt er að njóta fegurðar þeirra. Áhorfanda sem vantar lykilinn að verkinu finnst 

hann kaffærast, „drukkna“, í því sem honum virðist ringulreið hljóða og hrynjandi, lita og 

lína, án ríms eða reglu. (Bourdieu, 2007, bls. 35)  

 

Samfélagsleg staða einstaklingsins hefur áhrif á skilning hans á list enda lærð hegðun, bendir 

Bordieu á. Til að njóta og geta borið kennsl á listaverk þarf einstaklingurinn að þekkja 

listkenningar, listasögu til geta afkóðað listaverkið. Einstaklingar sem ekki hafa þessa þekkingu 

geta þannig átt í vanda með að bera kennsl á listina, þá helst þegar einhver athöfn eða viðburður 

er list á einum tíma en ekki öðrum og eina sem greinir þar á milli eru lærðar kenningar um list og 

menningu. 

 

Samkvæmt þessu mætti álykta að þar sem ekki er rík hefð fyrir menningarviðburðum á 

Fljótsdalshéraði  hefur samfélagið ekki náð að skapa sér grundvöll fyrir menningarkóða, sýningar 

sem ekki teljast hefðbundnar eða koma annarsstaðar frá en frá heimafólki virka því fráhrindandi 

og óáhugaverðar. Bourdieu (1984) leggur fram þá kenningu að smekkur manna sé fyrst og fremst 

félagslegur, en ekki meðfæddur. Einstaklingurinn geri þær kröfur á þessum forsendum til lista að 

hann geti samsamað sig verkinu. Þannig sækir fólk með lágt menntunarstig eða alþýðlegan 

bakgrunn  frekar í list sem í er einhvers konar nytsemi, gagn eða skírskotun í siðferðilegan 

grundvöll og boðskap. En fólk af æðri stéttum eða með hærra menntunarstig hafi á sama tíma ekki 

eins mikla þörf fyrir  slíka samsömum. Þessi hópur nýtur listarinnar, listarinnar vegna, fyrst og 

fremst út frá fagurfræðilegum forsendum. Bourdieu segir að menning og breytileiki hennar eftir 

samfélagsgerð í hinu menningarbundna afkóðunarferli,  skipti höfuðmáli þegar kemur að því að 

skynja umhverfi sitt, og í þessu samhengi sérstaklega þegar kemur að því að skynja list (Bourdieu, 

1993). Bourdieu heldur því fram að kannanir staðfesti að menntun sé nátengd öll 

menningarstarfsemi sé nátengd menntun menningarstarfsemi og gildi þá alveg jafnt um tónlist og 

myndlist, lestur bókmennta eða heimsóknir á söfn eða tónleikaferð ( Bourdieu 1984). Flest störf á 

Fljótdalshéraði eru þjónustustörf og menntunarstig er lægra á Austurlandi en á öðrum landshlutum 

(austurbru.is, 2015) en það hefur verið að breytast á síðustu árum og vísbendingar eru uppi um að 

umhverfi sé að skapast fyrir fólk með framhaldsmenntun að finna sér störf á svæðinu (Signý 

Ormarsdóttir, símtal, 30. mars, 2015 ).   

 

Kári Viðarsson talar um sagna- og menningararf í sambandi við spurninguna um  grundvöll  fyrir 

atvinnusviðslistir á landsbyggðinni (Kári Viðarsson, tölvupóstur. 22. september, 2015). En 

menningartengd ferðaþjónusta er vaxandi atvinnugrein á Íslandi (ferdamalastofa.is, 2015). 

Menningarfélag Akureyrar hóf til dæmis að bjóða upp á leiksýningu fyrir ferðamenn sumarið 2015 

(mak.is, 2015).  

 

Í sjöunda kafla skýrslu nefndar um menningartengda ferðaþjónustu segir um Menningarferðir sem 

hluti af heild „Í þessari skýrslu eru leidd að því rök að verulegir möguleikar séu á því að kynna 

þjóðina sem menningarþjóð og laða ferðamenn til landsins í senn á forsendum nútímamenningar 

Íslendinga og menningararfs. Slíkar áherslubreytingar eru vel til þess fallnar að laga íslenska 

ferðaþjónustu að aðstæðum, sem hraður vöxtur í greininni mun skapa á komandi árum. Við 

kynningu á landinu og í þróun þjónustu, yrði athygli og áhuga ferðamanna þá beint jöfnum höndum 

að náttúru landsins og menningu. Lagt er til að menningartengd ferðaþjónusta verði þróuð sem 

önnur meginstoð íslenskrar ferðaþjónustu.“ (ferdamalastofa.is, 2015).   Hér er átt við að samhliða 

náttúrutengdri ferðaþjónustu verði lögð rækt við menningartengda ferðaþjónustu og þannig styrkja 

ferðamálaiðnaðinn í heild sinni.  

 

Eða eins og segir í stefnumörkun „Íslensk ferðaþjónusta verði í framtíðinni byggð upp á tveimur 

meginstoðum, íslenskri náttúru og íslenskri menningu og samverkan þessara þátta.“  

(ferdamalastofa.is, 2015).  Mörg tækifæri liggja í menningartengdri ferðaþjónustu og gæti greinin 

rennt fleiri stoðum undir skapandi atvinnugreinar á landsbyggðinni, svo sem sviðslistir. Enn 

fremur segir í skýrslu nefndarinnar, „Íslenskur menningararfur er ekki mjög sýnilegur. Hann er 

einkum fólginn í listrænum og bókmenntalegum verðmætum og vísindastarfsemi. Hann er mikill 

grunnur upplýsinga um flókið samfélag. Þessar upplýsingar hafa að hluta til verið mikið 

rannsakaðar, en kynning er takmarkaðri. Nokkur svið menningararfsins eru lítt rannsökuð. Frá 

sjónarhóli ferðaþjónustunnar er því brýnt að finna leiðir til að kynna menningararfinn í 

margbreytileika sínum og gera hann sýnilegri.“ (ferdamalastofa.is). 

 

En gæta verður þó að markaðsvæða ekki menningu og listir um of, það er að segja framleiðsla 

verkefna snúist fyrst og fremst um að þjóna gestum. Listin hefur alltaf ákveðnar skyldur gagnvart 

sjálfri sér og samfélaginu. Adorno og Horkheimer (1937) segja í grein sinni um 

Menningariðnaðinn. „Svikin felast ekki í því að menningariðnaðurinn skuli bjóða upp á 

afþreyingu, heldur í því hvernig hann spillir gleðinni með því að festa sig á útsmoginn hátt í 

hugmyndafræðilegar klisjur þeirrar menningar sem grefur undan sjálfri sér“ (Adorno og 

Horkheimer, 1937, bls. 252).  Skynsemi og virðing fyrir menningararfi verður að ráða för frekar 

en gróða hugsjón. Eins telur höfundur að menningartengd ferðaþjónusta sem sprottinn er og þróuð 

af heimamönnum, það er að segja því fólki sem býr í  því samfélagi og nálægð við umhverfið sem 

um ræðir, sé betur til þess fallin að ná árangri, heldur en að ríkið skilgreini svæði eins og gert er í 

skýrslu nefndar Tómasar Inga Olrich. Samanber orð Kára (tölvupóstur, 22. september 2015) að 

grundvöllur fyrir sviðslistir á svæðinu sé að vinna með þann menningar arf sem samfélagið býr 

yfir. Annar er hættan sú að farið yrði að búa til eða aðlaga þá menningu sem fyrir er til að hún falli 

í betur í mót nefndarinnar. Höfundur þekkir það sjálfur sem sjálfsætt starfandi listamaður að í 

sumum tilfellum eru umsóknir um styrki aðlagaðar að markmiðum þess sjóðs sem sótt er um í, 

frekar en frumsköpun listamannsins leiði för.   

 

Áki Guðni Karlsson segir í meistaraprófsritgerð sinni í þjóðfræði við Háskóla Íslands frá 2011 sem 

ber heitið Menningartengd ferðaþjónusta á Vestfjörðum, segir meðal annars „Menningartengd 

ferðaþjónusta er heppileg aðferð til að efla byggðir með því að skapa menningarstarfsemi í 

heimabyggð til mótvægis við höfuðborgina og fjölþætta starfsemi sem svarar þörfum heimafólks 

ekki síður en ferðafólks.“ (Áki Guðni Karlsson, 2011, bls. 153). Meginviðfangsefni 

rannsóknarinnar var tilraun til að útskýra hvers vegna á Vestfjörðum hafi fjöldi aðila sem fást við 

ferðaþjónustu sem byggist á menningarsögu og menningararfi fjórfaldast, frá árinu 1995. 

 

 Það er ljóst að umræðan um erindi íslenskrar menningar í ferðaþjónustu á sér rætur í fjölgun 

ferðamanna um allt land, bæði innlendra og erlendra, og þeirri stefnu hins opinbera, að minnsta 

kosti frá 1991, að veita aukið fé til starfsemi þriðja geirans fremur en til opinberra stofnana 

sem hafa fengist við menningararf um langt skeið. Þessar aðstæður hafa skapað tækifæri fyrir 

frumkvöðla víða um land til að móta nýja menningarstarfsemi sem hefur jákvæð áhrif á 

umhverfi sitt og getur eflt byggðina sem hana hýsir  (Áki Guðni Karlsson, 2011, bls. 150). 

 

Enn fremur segir Áki Guðni að „Mótun afþreyingar í ferðaþjónustu út frá menningarsögulegum 

viðfangsefnum er þannig bein afleiðing af ríkjandi viðhorfi til hlutverks hins opinbera á sviði 

menningarmiðlunar. Aukinn ferðamannastraumur skapaði nýtt úrræði, og stefna hins opinbera í 

fjármögnun menningarverkefna skapaði grundvöll til að nýta þetta úrræði á ákveðinn hátt til að 

efla ferðaþjónustu og menningarstarfsemi á jaðarsvæðum“ (Áki Guðni Karlsson. 2011, bls. 150) 

 

Í ritgerðinni kemur fram að mótun sérstöðu sem byggir á tilteknum menningarsögulegum 

viðfangsefnum eða menningararfi sé leið til að efla sjálfsmynd íbúa staðarins ekki síður en 

markaðslega ímynd hans út á við sem áfangastaðar ferðafólks. Hér er því hægt að benda á aukningu 

lífsgæða sem rýmar vel við ritgerð Andrínu (2011) sem fjallað hefur verið um og orð Gunnar I. 

(símtal. 21. september 2015) um þátt menningar og lista í vali fólks á búsetu.  Aukin heldur reynist 

menningartengd ferðaþjónusta algjör hvalreki fyrir þá sem vilja efla minjavernd, húsafriðun og 

náttúruvernd eins og kemur fram bæði í rannsóknarsögunni og viðtölunum segir Áki Guðni (2011, 

bls. 153). Þess utan hafa þessir þættir haft áhrif á hugmyndir manna um erindi íslenskrar menningar 

í ferðaþjónustu í gegnum tíðina. Áki Guðni (2011) fjallar um þróun menningartengdrar 

ferðaþjónustu á Vestfjörðum síðustu áratugi í rannsókn sinni. Hann grefst fyrir um hvers vegna 

fjöldi safna, setra og sýninga á Vestfjörðum hefur næstum fjórfaldast á rúmum tíu árum. Í 

ritgerðinni eru forsendur þessarar fjölgunar fyrst og fremst eru raktar til þess tíma þegar farið var 

að ræða erindi íslenskrar menningarsögu í ferðaþjónustu snemma á 10. áratug 20. aldar og þess 

hvernig opinberu fjármagni til menningarmála hefur í auknum mæli verið beint í farveg 

verkefnastyrkja á síðustu tveimur áratugum. Áki Guðni beinir rannsókninni að því athafnafólki 

sem hefur staðið fyrir stofnun og rekstri þessarar starfsemi og hvernig það lýsir hugmyndum sínum 

um starfsemina. Hér er því dæmi um að það getur reynst arðbærara í menningarhagfræðilegum 

skilningi að fjármagninu sé veitt beint til landsbyggðarinnar. Frekar en til stofnanna, eins og 

Gunnar I. Gunnsteinsson (símtal, 21. september 2015) bendir á í sambandi við vanefndir á 

lögbundinni skyldu til dæmis Þjóðleikhússins að sýna verk á landsbyggðinni.  Áki Guðni bendir á 

tengsl menningartengdar ferðaþjónustu við þjóðfræðina í samantektinni. 

 

 Vert er að vekja athygli á þætti þjóðfræðinnar í þessari þróun. Þjóðfræðin varð kennslugrein 

við Háskóla Íslands á áttunda áratug 20. aldar, um sama leyti og athygli manna beindist í 

auknum mæli að verndun menningararfs í víðari skilningi en áður þekktist hér á landi. Þegar 

ferðaþjónustan hóf að leggja aukna áherslu á menningartengda afþreyingu á 10. áratug 

aldarinnar virðist sem þjóðfræðingar hafi orðið framkvæmdaaðilar þeirrar stefnu á mörgum 

sviðum. Að minnsta kosti þrír þjóðfræðingar hafa þannig komið að uppsetningu sögusýninga 

á Vestfjörðum: Jón Jónsson með Galdrasýninguna og Sauðfjársetur á Ströndum, Rakel 

Valgeirsdóttir í Kört í Trékyllisvík og Sigrún Kristjánsdóttir með Hlunnindasýninguna á 

Reykhólum (Áki Guðni Karlsson, 2011, bls. 154).  

 

Áki Guðni sýnir fram á, í ritgerðinni, bein tengsl milli þess að hafa menntað fagfólk á svæði og 

aukinnar starfssemi innan greinarinnar. Hér virðist því haldast að fjölgun fagfólks og aukning í 

starfsemi sem í þessu tilfelli eru sögusýningar og setur. Því má halda fram að auknir 

verkefnastyrkir  til menningar og lista á landsbyggðinni myndu fjölga þar fagfólki og bæði auka 

og efla starfsemina . 

 

 

5.1.  SAMANTEKT 

 

5.1.1 Menningarstefna 

 

 

Í Menningarstefnu stjórnvalda frá 2013 segir „Aðgengi að menningu er mikilvægur þáttur þess að 

lifa í frjálsu samfélagi. Menningarstarf styrkir þekkingarleit og nýsköpun í samfélaginu“ 

(menntamalaraduneyti.is, 2015). Þessi orð eiga samhljóm í rannsókn Markusen (2006), en hún 

rökstyður í ritgerð sinni að innri vöxtur sé forsenda á útflutningi á vöru og þjónustu, en einnig að 

neytendur og ytri markaður hafi hvetjandi áhrif. Sérstaklega í minni bæjum og í dreifbýli. 

Fjárfestingar í heimabyggð geti hvatt íbúa til að versla og nota frekar þjónustu í sínu nærumhverfi. 

Auk þess að draga að nærsveitunga og ferðamenn og þannig endurvekja líf í miðbæjum og 

þéttbýliskjörnum (Markusen, 2006).  Stjórnvöld virðast samkvæmt þessu markmiði því meðvituð 

um virði menningar í byggðarstefnu.  

 

Undir markmiðum í  menningarstefnu segir aukinheldur „Aðgengi að menningu verði sem best 

tryggt fyrir alla þjóðfélagshópa, óháð búsetu og efnahag“  (menntamalaraduneyti.is, 2015). Erfitt 

virðist hinsvegar að sjá hvernig þetta markmið og þessi stefna lýsir sér þegar farið er yfir stöðu 

mála á Fljótsdalshéraði og kannski víðar á landinu. Vissulega er menningarsamningur í gildi á 

milli SSA og ríkisins en samkvæmt viðmælendum höfundar dugar hann ekki til nema rétt að sinna 

algjöri grunnþjónustu (Halldóra Malin Pétursdóttir, símtal, 31. Mars, 2015).  

 

Höfundur greinir samhljóm í því sem viðmælendur kalla stefnuleysi og skort á fagmennsku hér að 

ofan við það sem kemur fram í ritgerð Andrínu (2011) en í niðurstöðum sínum segir hún meðal 

annars „Straumar í menningarstefnumótun til uppbyggingar hafa skilað sér hingað að mjög litlu 

leyti. Hér skortir almennt fræðilegan og faglegan bakgrunn í þá stefnumótunarvinnu sem þó hefur 

verið lagt í og almenna umræðu um gildi lista.“ (Andrína Guðrún Jónsdóttir, 2011, bls. 129) og 

einnig í niðurstöðum Vilhjálms (2011) í ritgerð hans um mat á menningu, hann talar um skort á 

samtali á milli ríkis og bæjar og að ákveðins skilningsleysis gæti  hjá ríki gagnvart 

sveitarstjórnarstiginu annars vegar og á milli sveitarstjórnarstigsins og íbúanna hins vegar.  Ástæða 

þess segir Vilhjálmur (2011) vera skort á gagnrýnni umræðu. Það verði að ræða og taka til 

athugunnar hvers virði listir og menningarstarf eru fyrir samfélagið. Þá á Vilhjálmur (2011) ekki 

við virði samkvæmt félagsfræðilegum eða hagrænum rannsóknum,  heldur  skorti skilning á hversu 

stór hluti daglegs lífs listir og menning eru og umgangast verði þessi hugtök í því samhengi.  Ríkið 

þurfi að styrkja þá umræðu fræðilega og með gagnrýni umfjöllun en umfram allt að leggja við 

hlustir. Í ritgerðinni segist Vilhjálmur (2011) ekki efa að áfram munu hagsmunaaðilar þróa og beita 

sínum mælikvörðum til að verja eigin málstað. En svo svo lengi sem það byggi á opinni umræðu 

líkt aukast líkurnar á því að útkoman verði til hagsbóta frekar en til ama fyrir samfélagið. „Eftir 

stendur þó sú hugsun að afar erfitt sé að meta virði lista og menningarstarfs – og verður líklega 

aldrei gert svo öllum líki. Hvorki með hlutlægum eða huglægum mælikvörðum né á nokkurn annan 

hátt“ (Vilhjálmur Hjálmarsson, 2011, 91). 

 

 

 

5.1.2 Menning er mannréttindi 

 

Ef horft er menningarhluta Mannréttindasáttmála Sameinuðu Þjóðanna sem Ísland hefur verið aðili 

að síðan 1979 og þá sérstaklega almennt álit nr. 21, má álykta að ríkið hafi ekki sinnt hlutverki 

sínu, en þar segir „ Einstaklingar og samfélög hafi raunveruleg og virk tækifæri til að njóta til fulls 

menningar, sem sé öllum innan seilingar, fýsískt sem fjárhagslega, bæði í þétt og dreifbýli og án 

mismunar.“ (utanrikisraduneyti.is, 2015).  Sérstaklega er tekið fram að íbúar jafnt í þétt- og 

dreifbýli hafi aðgang að menningu.  

 

    

Í 1.mgr. 27.gr. sáttmálans stendur „Öllum ber réttur til þess að taka frjálsan þátt í menningarlífi 

samfélagsins, njóta lista, eiga þátt í framförum á sviði vísinda og vera aðnjótandi ábata er af þeim 

leiðir.“ Auk þess segir í 1.mgr. 15 gr. „Ríki þau sem eru aðilar að samningi þessum viðurkenna 

rétt sérhvers manns: a)Til þess að taka þátt í menningarlífi.  b)Til þess að njóta ábata af 

vísindalegum framförum og hagnýtingum þeirra. c) Til þess að njóta ábata af verndun andlegra og 

efnislegra hagsmuna sem hljóta má af vísindalegum, bókmenntalegum, og listrænum verkum sem 

hann er höfundur af.  Höfundur vill líka benda á 53 gr. þar sem segir meðal annars: „Skylda til að 

gera gagnlegar ráðstafanir til að tryggja að til sé viðeigandi fræðsla og almenn meðvitund um 

réttinn til þátttöku í menningarlífi, sérstaklega í dreifbýli og þeim þéttbýlissvæðum þar sem skortur 

ríkir og í sambandi við sérstakar aðstæður m.a. minnihlutahópa og frumbyggja“. Því má vel færa 

rök fyrir því að aðgangur að list er mannréttindi og ríki og sveitarfélögum því skylt að tryggja þessi 

réttindi (utanrikisradurneyti.is, 2015). 

 

Í Menningarstefnu stjórnvalda, Leiðarljós stjórnvalda í málefnum lista og menningararfs frá 2013 

segir að: 

 

 Menningarstofnanir ríkisins og aðrir aðilar sem njóta opinbers stuðnings eru hvattir til að 

skipuleggja dagskrá sína m.a með börn og ungmenni í huga og haga starfsemi sinni þannig 

að þau eigi greiðan aðgang að listum og menningu, óháð efnahag (menntamalaraduneyti.is, 

2015).  

 

Halldór segir í léttum tóni að honum finnist jafnvel að flugmiði eigi að fylgja þegar fólk í dreifbýli 

kaupir miða á sinfóníuna eða í Þjóðleikhúsið (Halldór Warén, símtal, 30. mars, 2015). Hér er 

sannleikurinn settur fram í gríni en reyndin er að íbúar í dreifbýli hafa ekki jafnt aðgengi að 

menningu og íbúar í þéttbýli. Sigrún Blöndal (ssa.is, 2015) sagði í ræðu sinni á aðalfundi SSA 

2015 að við gerð samnings um sóknaráætlun hafi verið lögð áhersla á að meta þurfi fjarlægðir inn 

í þeim útreikningum sem lagðir eru til grundvallar fjárframlögum. Máli sínu til stuðnings tók hún 

dæmi um fjögurra manna fjölskyldu sem tekur flug frá Egilsstöðum til að sjá sýningu í 

þjóðleikhúsinu. Kostnaður þessarar fjölskyldu með flugi og gistingu geti orðið um 175.000 krónur, 

þar af er verð fyrir leikhúsmiðana 19.800 krónur. Sigrún Blöndal sagði að sér hafi fundist 

takmarkaður skilningur á þessum aðstæðum fólks á Austurlandi (ssa.is).  Höfundur telur að líklega 

náist aldrei fullkomið jafnvægi á aðgengi og tækifærum íbúa til að njóta menningar en vel megi 

þó minnka þetta ójafnvægi. Til dæmis með að styrkja menningu í heimabyggð og eins að auka 

heimsóknir ríkislistastofnanna út á land. Eins er tilraun Sinfóníuhljómsveitar Íslands að senda út 

valda tónleika gegnum sjónvarp Símans merkileg og spennandi hugmynd, sem vel mætti nýta á 

fjölbreyttari hátt, til dæmis á fleiri listaviðburðum. 



 

69 
 

 

5.1.3 Stefna eða stefnuleysi 

 

Draga má þá ályktun af niðurstöðum þessara viðtala að hingað til hafi ekki verið samræmi milli 

forskrifaðrar stefnu og framkvæmdrar stefnu Menningarmiðstöðvar Fljótsdalshéraðs. Sjálfsprottin 

stefna virðist helst vera við lýði og  virðist það vera skortur á fjármagni sem standi í veginum fyrir 

því að eiginleg stefna, það er að segja fyrirliggjandi samþykktir sveitarfélagsins og skuldbindingar 

hennar vegna menningarsamninga séu virtar. Það bendir til þess að ekki sé samhengi milli þess 

fjármagns sem miðstöðinni er veitt og þeim kröfum sem til hennar eru gerðar. Til dæmis má geta 

þess að ekki fyrr en nú nýlega var ráðinn einstaklingur með fagþekkingu á sviðslistum við 

miðastöðina eins og kveðið er á í samþykktum og einnig í menningarsamningnum. Höfundur telur 

að skortur á eftirfylgni og eftirliti sé þáttur í þessu ósamræmi á milli samþykkta um 

menningarmiðstöðina og framkvæmdrar stefnu hennar, því þurfi að skýra betur ábyrgðar- og 

framkvæmdaraðila.  

 

Mikilvægt er að mótuð sé stefna í menningarmálum á Fljótdalshéraðið. Skortur á stefnu og 

framtíðarsýn hefur staðið vexti sviðslista á Fljótdalshéraði fyrir þrifum, tækifæri hafa farið 

forgörðum og flestir lærðir sviðlistamenn af svæðinu hafa flutt í burtu eða starfa við annað. Því er 

ljóst að leggja þarf áherslu á fagleg vinnubrögð þar sem fræðilegar forsendur frekar en pólitískar 

eru lagðar til grundvallar ákvarðanataka. Einnig að horft sé til lengri tíma en hingað til hefur verið 

gert  (Halldóra Malin Pétursdóttir, símtal, 31. mars, 2015). Það hefur náðst sátt í sveitarstjórn um 

hvað skuli gera varðandi Sláturhúsið, en stefnt er að því að sviðslistasal verði komið þar fyrir. Eins 

stendur nú yfir gerð menningarstefnu fyrir Fljótdalshéraðs þar sem mótuð er stefna fyrir 

Menningarmiðstöð Fljótdalshéraðs og sérstaklega er þar fjallað um málefni sviðslista. (Óðinn 

Gunnar Óðinsson, munnleg heimild, 17. mars 2015 ).  

 

Fljótdalshérað er aðili að sóknaráætlun Austurlands í gegnum SSA. Áætluninni fylgir greining sem 

meðal annars er  byggð á samfélagsgreiningu Byggðastofnunar á Austurlandi frá 2014, 

niðurstöðum rannsóknarinnar Heima er þar sem Eyjahjartað slær og þekkingu umsagnaraðila. Þar 

segir um menningarmál að skortur á fjármagni, slæmar samgöngur og fólksfæð hamli frekari 

uppbyggingu, þátttöku og samstarfi í fjórðungnum. Hins vegar eru sóknarfærin talin vera að 

þátttaka í menningarviðburðum sé almennt góð og að markvisst starf hafi átt sér stað síðustu ár í 

að efla skapandi greinar og að vaxtartækifæri liggi í listmenntun með listnámsbraut Menntaskólans 

á Egilsstöðum og LungA-skólans á Seyðisfirði. Í sóknaráætluninni er lögð fram skýr stefna í 

menningarmálum, þar sem almennt er talað um listir en ekki sérstakar greinar hennar, eins og til 

dæmis sviðslistir. Hins vegar liggur fyrir stefna í málaflokknum sem gildir til 2019, í inngangi 

hennar kemur fram að hægt sé að uppfæra hana innan tímabilsins og samráðsvettvangurinn hittist 

árlega á gildistíma samningsins (austurbru.is, 2015). 

 

Halldór Warén fyrrverandi forstöðumaður Menningarmiðstöðvar Fljótsdalshéraðs segir það enn 

sitja í fólki að Valaskjálf hafi verið seld og að gamalt sláturhús hafi verið keypt og gert að 

menningarhúsi sveitarfélagsins, þar er hins vegar ónýtt rými sem auðvelt væri að breyta í hlutlaust 

sviðslistarými (e.black box) (Halldór Warén, munnleg heimild, 24. janúar 2015).  

 

Á opnum fundi um menningarstefnu Fljótdalshéraðs kom fram að hafin væri vinna við að koma 

fyrir sviðslistasal í Sláturhúsinu, Menningarsetri.  Það er vissulega tilefni til bjartsýni um að rými 

sé að skapast fyrir sviðslistir á Héraði (Gunnar Jónsson, munnleg heimild, 9. febrúar 2015).  Með 

nýjum meirihluta í bæjarstjórn hefur náðst sátt um stefnu sem miðar að því að fullklára Sláturhúsið, 

Menningarsetur og koma þar upp viðunandi aðstöðu fyrir sviðslistir, jafnframt  því sem farið 

verður í framkvæmdir við að klára Safnahúsið. (Anna Alexanders, munnleg heimild, 19. febrúar 

2015). 

 

5.1.4 Notagildi 

 

Höfundur vonar að niðurstöður rannsóknarinnar verði notaðar  í vinnu við að móta framtíðarstefnu 

í menningarmálum á Fljótdalshéraði og víðar á landsbyggðinni og  muni nýtast í hugmyndavinnu 

í þeim málaflokki sérstaklega þegar horft er til sviðslista.  Hér er kallað eftir hugarfarsbreytingum 

í fjárfestingu ríkisins í byggðamálum,  að sveitarfélagið leggi áherslu á fagmennsku og að mótuð 

verði stefna í menningarmálum á svæðinu. Niðurstöður þessar draga upp mynd af stöðunni eins 

og hún birtist lærðum og leikum í dag og eins er hægt að draga ályktanir um hver næstu skref gætu 

verið. 

            Svo mótar listin vilja vorn og ráð, 

og vel sé oss hvern dag, sem markið hækkar. 

Því hér skal engum æðsta sigri náð: 

Hvert afrek vort skal tákna nýja dáð. 

Og það er sóknin sjálf, sem manninn stækkar. 

En hafi Ísland hitt á óskastund 

skal hingað sótt sú trú og fórnarlund, 

sem menning vorri verður helgur andi. 

Svo vaki drottins ást á þjóð og landi. 

            (Tómas Guðmundsson) 

 

 

6 . Lokaorð 

 

Aukin áhersla á fagleg vinnubrögð og stefnumótun eru í farvatninu samkvæmt fulltrúum 

sveitarfélagsins og því ber að fagna, en rannsóknin leiðir í ljós skort á faglegri nálgun að hálfu 

sveitarfélagins að mati höfundar.  Því telur höfundur að það gæti verið verðugt rannsóknarefni að 

skoða áhrif menningarstjórnunar á sveitarfélög á Íslandi. En eftirlætur öðrum það verkefni. 

 

Menningarhagfræðin hefur sýnt okkur að verulegur fjárhagslegur hagvöxtur er af 

menningarstarfsemi (Ágúst Einarsson, 2012),  því er hægt að álykta að aukin menningarstarfssemi 

á Fljótsdalshéraði, til dæmis í formi sviðslistahóps, myndi hafa jákvæð áhrif á rekstur 

sveitarfélagsins. Eins hefur verið sýnt fram á áhrif menningar á líðan íbúa til hins betra og að 

menning og afþreying almennt hafi töluverð áhrif á fólk þegar það velur sér búsetu (Markusen, 

2006 og Andrína Guðrún Jónsdóttir, 2011). Menningarstarfsemi fjármagnar Íslenska ríkið með 

hlutfalli af sköttum og öðrum gjöldum. Því má færa margþætt rök fyrir fjárveitingum til 

menningar- og listastarfsemi (Ágúst Einarsson, 2012 og Chong, 2009). Höfundur telur því í þessu 

ljósi að vel megi setja fram þá kenningu að aukin menningarstarfsemi myndi færa Fljótdalshéraði 

hagvöxt bæði fjárhagslegan og samfélagslegan.  Því ætti bæði að vera menningarlegur og 

fjárhagslegur grundvöllur fyrir sviðslistir að blómstra á Fljótsdalshéraði.   

Grundvöllur þess að sviðslistir verði atvinnugrein á Fljótsdalshéraði, virðist því velta fyrst og 

fremst á tveimur samverkandi þáttum:  Frumkvæði heimamanna  og  auknum stuðningi ríkisins.  

 

Ný Sóknaráætlun fyrir Austurland gefur tilefni til bjartsýni, þar birtast skýrari áhersla á listir sem 

atvinnugrein en áður og eins er lögð áhersla á bæta menningarlæsi í samfélaginu. Það telur 

höfundur að muni hafa áhrif á menningararf svæðisins útfrá kenningum Bourdieu og renni þannig 

sterkari stoðum undir listastarfssemi í fjórðungnum.  En ljóst er að ef sú áætlun á að öðlast vængi 

og nái fljúgi þurfa stjórnvöld að stórauka fjármagn til menningarmála og viðurkenna málflokkinn 

sem verðugan hluta samfélagsins bæði bæði á mælanlegan hátt og ekki síður á ómælanlegan hátt. 

 

Sóknarfærin gætu til dæmis leggið í menningartengdri ferðaþjónustu, samanber ritgerð Áka Guðna 

Karlssonar um menningartengda ferðaþjónusta á Vestfjörðum frá 2011.  Bæði Leikfélag Akureyrar 

og Frystiklefinn á Rifi hafa góða reynslu af leiksýningum á ensku yfir sumartímann (Kári 

Viðarsson tölvupóstur, 22. September, 2015). Hingað til hefur ekki verið reynt að stíla inn á 

erlenda ferðamenn með leiksýningar á Austurlandi en þar gætu mögulega legið tækifæri til 

nýsköpunar.  

 Eftirmáli 

 

Enn ein ritgerðin bætist í gagnagrunninn skemma.is og enn snýst jörðin um sólina sem rís og hnígur 

við sjóndeildarhringinn sem fyrr. Fyrir höfund er það mikill  persónulegur sigur að hafa lokið þessu 

verki og getað skilað því frá sér, enda ekki með hefðbundna bóklega menntun að baki. Það skal þó 

ekki hafa í huga þegar ritgerðin er lesin, heldur verður hún að standa fyrir það sem hún er, rannsókn 

á umhverfi sviðslista á Fljótdalshéraði eins og það birtist höfundi og niðurstöður þeirrar rannsóknar 

í ljósi þeirra gagna sem fyrir liggja. Rannsóknin er unnin á tímabilinu frá janúar 2015 til nóvember 

mánaðar sama árs. Unnið hefur verið eftir bestu samvisku og lögð var áhersla á að gæta hlutleysis 

og vinna eftir þeim akademísku aðferðum sem fyrir hafa verið lagðar. 

 

Það var höfundi mikil ánægja að finna þann metnað og eldhug sem býr í þeim sviðslistamönnum 

sem starfa á landsbyggðinni. Einnig vakti það von um að breyting til hins betra væri í vændum 

eftir að hafa rætt við starfsfólk stjórnsýslunnar og þreifað á púlsinum á pólitíkinni.     

 

Að lokum er tækifærið notað til að koma þökkum til allra kennara við Háskólann á Bifröst fyrir 

leiðsögn og stuðning. 

VIÐAUKAR 

 

 

VIÐAUKI 1 – KYNNINGARBRÉF TIL VIÐMÆLANDA 

 

Ágæti viðmælandi, 

 

Höfundur er í námi til Mastersgráðu í Menningarstjórnun við Háskólann á  Bifröst. Höfundur er 

að vinna að lokaritgerð sem nefnist Sviðlistir á Héraði, atvinna eða afþreying, þar sem leitast 

verður við að svara eftirfarandi spurningum:  

 

 Hver er grundvöllur fyrir atvinnusviðslistir á Héraði, fjárhagslegur og 

menningarlegur? 

 Er hægt að rökstyðja að sviðlistahópar á landsbyggðinni fái styrki umfram aðra 

hópa, til dæmis með menningarhagfræðilegum rökum? 

 Hver eru hugsanleg tækifæri innan sviðslista á austurlandi? 

 

Fræðilegt framlag þessa verkefnis er að leggja grunn að frekari rannsóknum á liststarfssemi á 

landsbyggðinni og atvinnuuppbyggingu almennt. Líklegt er að verkefni líkt og þetta muni skilja 

eftir fleiri spurningar en svör, til dæmis áhrif pólitíkur á ákvarðanir í menningarmálum dreifðari 

byggða og svo framvegis. Vonandi verður hagnýtt gildi verkefnisins það að niðurstöðurnar verði 

sviðlistahópum og sveitarstjórnum leiðarljós til samvinnu og lausnar á skorti á aðstöðu til sviðslista 

til dæmis á Fljótsdalshéraði.  

 

Frekari Upplýsingar má nálgast hjá höfundi, Unnari Geir, í síma 867-0523 eða í tölvupósti 

unnar@egilsstadir.is. 

__________________________ 

Dagsetning og staður. 

 

 

Upplýst samþykki fyrir viðtali. 

 

Viðmælanda ber ekki skylda til þess að taka þátt og er frjálst að hætta hvenær sem er í 

rannsóknarferlinu. Viðmælanda er frjálst að neita að svara spurningum. Rannsakandi lofar 

þagnarskyldu og nafnleynd ef viðmælandi kýs það. Farið verður með svör viðmælanda sem 

trúnaðargögn. 

 

Mér hefur verið kynntur tilgangur þessarar vísindarannsóknar og í hverju þátttaka mín er fólgin. 

Ég er samþykk(ur) þátttöku. 

 

___________________________ 

Rannsakandi 

 

__________________________ 

Viðmælandi 

VIÐAUKI 2 – SPURNINGALISTI Í VIÐTÖLUM 

 

 

 

A) Segðu mér aðeins frá sjálfum/sjálfri þér og þínum bakgrunni 

 

1) Hver er tenging þín við sviðslistir? (Menntun og reynsla) 

2) Hver er staða sviðslista á landsbyggðinni að þínu mati? 

3) Hvaða sérstöðu hafa sviðslistir á landsbyggðinni umfram sviðslistir á höfuðborgarsvæðinu? 

4) Hvaða grundvöllur er fyrir atvinnusviðslistum á landsbyggðinni að þínu mati?   

5) Fljótdalshérað er skilgreint sem svæði sviðslista á austurlandi, hvernig túlkar þú þá 

skilgreiningu? 

6) Hvert er hlutverk sveitarfélagsins annars vegar og ríkisins að þínu mati samkvæmt þessari 

skilgreiningu? 

7) Að hvaða leyti telur þú að ríkið hafi staðið við skuldbindingar sínar samkvæmt fyrrnefndum 

samningi?  

8) Að hvaða leyti telur þú að ríkið hafi ekki staðið við skuldbindingar sínar samkvæmt fyrrnefndum 

samningi?  

9) Hvað mæti gera betur í þessu samstarfi? 

10) Hverju hefur þetta samstarf skilað, að þínu mati? 

 

B)Eitthvað sem þú vilt taka fram að lokum? 

